
 d Аԥсны Аҳәынҭқарра Ахада 
Аслан Бжьаниа есышықәса окти-
абр 27 азы иазгәарҭо Аҳәынҭқар-
ратә бызшәа амш азы адныҳәала-
ра ҟаиҵеит.

Адныҳәалараҿы ҷыдала иаз-
гәаҭоуп: 

 "Ҳаҭыр зқәу ҳауаажәлар, гәахәа-
рыла ишәыдысныҳәалоит акырӡа 
зҵазкуа ҳмилаҭтә ныҳәа – Аԥсуа 
бызшәа амш.

Аԥсны аҳәынҭқарратә бызшәас 

иҟоу – аԥсуа бызшәа ижәытәӡоу, 
иахьа уажәраанӡа еиқәхаз бызшәо-
уп. Уи иахьа иалацәажәоит ҳтәыла 
иқәынхо реиԥш, уи анҭыҵгьы ми-
лаҭла иаԥсыуоу ҳдиаспора ахаҭар-
накцәагьы убрахь иналаҵаны шә-
нызқьҩык инареиҳаны ауааԥсыра. 
Ишдыру еиԥш, амилаҭ милаҭны 
иҟазҵо, урҭ рҿахәы зҳәо, еидкыла-
ны измоу абызшәоуп.

Убри аан иҳәатәуп, иахьа им-
ҩа ԥысуа аглобализациа апроцесс 
абызшәақәа анырра шырнаҭо, ажә-
лар маҷқәа рҿаԥхьа еиуеиԥшым 
азҵаара ҵарқәа шықәнаргыло.  

Абызшәа аԥеиԥш амазарц, аҵакы 
ацәымӡырц азы амилаҭи аҳәынҭқар-
реи рыԥсҭазаараҟны хархәара ама-
зароуп, убри аан ҳазҭагылоу аамҭа 

иқәнаргыло аҭахрақәа ирықәшәа-
зароуп. Убри аҟнытә ижәытәӡатәу 
ҭоурыхла, культурала ибеиоу Аԥс-
ны аҳәынҭқарратә бызшәа аиқәыр-
хареи арҿиареи рус - ҷыдала 
хшыҩзышьҭра ззутәу хырхарҭоуп 
аҳәынҭқарра аганахьала.  

Аԥсуа бызшәа аиқәырхареи 
арҿиареи рзы зыда ԥсыхәа ыҟам 
ашьаҿақәа рыҟаҵараҟны, хымԥада, 
ауаажәларра шәыцхыраара аҭахуп. 
Сара агәра згоит Аԥсуа ҳәынҭқарра 
аргылараҟны ҳхатәы бызшәа иамоу 
аҵакы азхәыцрала, зегьы ҳаидгыла-
ны ҳусеицурала ашәышықәсақәа 
иргәылганы ҳара ҳҟынӡа иааргаз 
ҳбызшәа еиқәырханы аԥхьаҟатәи 
абиԥарақәа рызнагара шҳалшо.

Еиԥҟьара ақәымзааит, иқәыҩла-
аит наунагӡа ари адгьыл аҿы Аԥс-
ны Аҳәынҭқарреи аԥсуа жәлари 
рбызшәа!"

Аҳәынҭқарратә бызшәа амш 

Ҷыдала хшыҩзышьҭра 
ззутәу

«Ижәҩангәыҧштәылоу 
ахылҧақәа»

 d Абас ахьӡын октиабр 29 рзы В. 
Г. Арӡынба ихьӡ зху аибашьратә 
фырхаҵара Ахьӡ-Аҧша 
Аҳәынҭқарратә музеи аҟны иаар-
тыз афотоцәыргақәҵа.

Иазгәаҭатәуп,  Аҧсны Аџьынџь-
тәылатә еибашьраан,ақырҭуа-аҧ-
суа еимакы аҧыхразы   1994 шықә-
са ииун 21 рзы Урыстәыла анапы 
зҵарҩыз Аиқәшаҳаҭра инақәыршәа-
ны, Аҧсны ишалагаз Урыстәылатәи 
абжьаҟазаратә мчқәа рнапынҵа 
анагӡара.

Арҭ ашықәсқәа ирылагӡаны Аҧс-
ны иҟаз Урыстәылатәи абжьаҟаза-
ратә мчқәа рхыҧхьаӡара наӡон 70 

- нызқьҩык, урҭ рахь  тә Аҧсны арра 
иахысуаз 117- ҩык ҭахеит.

Жәиҧшь шықәса Аҧсны рыҟа-
заара Урыстәылатәи абжьаҟаза-
ратә мчқәа ароль дуӡӡа  нарыгӡеит. 
Усҟан иҭыхыз афотосахьақәа жәпа-
кы рҟынтә 50 цыра ацәыргақәҵахь 
инаган.

Ари ацәыргақәҵа аартуа , В. Г. 
Арӡынба ихьӡ зху аибашьратә фыр-
хаҵара Ахьӡ- Аԥша аҳәынҭқарратә 
музеи аиҳабы Мзиа Беиа илҳәеит, 
жәиҧшь шықәса рыҩныҵҟа Аҧс-
ны аҭынч ҧсҭазаара ашьақәгыла-
разы  Урыстәылатәи арбџьар мчқәа 
иҟарҵаз аус даараӡа ишдуу. Аҧс-
ны иҭахаз аҷкәынцәа арра иахысу-
аз рыхьӡала минуҭктәи аҿымҭрала 
иргәаладыршәеит.

Анаҩс ажәа иман Аҧсны ажур-
налистцәа Реидгыла ахантәаҩы Ру-
слан Ҳашыг. Уи иҭабуп ҳәа реиҳәе-
ит имҩахыҵыз зегьы, хаҭала Аҧсны 

иҟоу Урыстәыла ацҳаражәҳәаҩ Ми-
хаил Шургалин, аб Виссарион. Да-
зааҭгылеит Урыстәылатәи арбџьар 
мчқәа Аҧсны ианалагалаз инаркны 
сынтәа 30 шықәса шҵыз. Иазгәеиҭе-
ит, дара 1994 шықәса инаркны Уры-
стәыла Аҧсны Ахьыҧшымра ана-
зханаҵаз 2008 шықәсанӡа ишыҟаз. 
Ари аамҭа иалагӡаны урҭ русура 
атәы зҳәо архив дуӡӡа ыҟоуп, афо-
тоҭыхымҭақәа жәпакы рымоуп. 
Раҧхьаҟа ргәы иҭоуп ари ацәыр-
гақәҵа анаҩс апроект ҿыц аус аду-
лара, архив ацифратә технологиахь 
аиагара,иара убас афильм аҭыхра 
ақырҭуа-аԥсуа еимакы иазкны, Уры-
стәылатәи абжьаҟазаратә мчқәа 
имҩаҧыргоз русура аазырԥшуа.

Ари ацәыргақәҵа аԥшьгаҩс  да-
моуп Аҧсны ажурналистцәа Реид-
гыла ахантәаҩы, ажурналист Руслан 
Ҳашыг,афотоҭыхымҭақәа равтор – 
Владимир Попов.

Ацәыргақәҵа

 d Октиабр 30 азы Аԥсны аполити-
катә репрессиақәа ирыладырӡыз 
ргәалашәара Иамшын. 

Сариа Лакоба лыхьӡ зху абаҳчаҿы 
имҩаԥысит урҭ ирызку абаҟа ашьа-
паҿы ашәҭқәа рышьҭаҵара. Иа-
лахәын Аԥсны Ахада Аслан Бжьаниа, 
Аиҳабыра иалоу, Жәлар Реизара аде-
путатцәа, ауаажәлар рхаҭарнакцәа. 

Абри аамҭа бааԥс иалаӡит Асовет 
Еидгыла иахьаҵанакуаз миллионҩы-
ла акымзарак зхарамыз. Аԥсуа жәлар 
ари даара ӷәӷәала ирыхькьысит. 
Аҩажәатәи ашәышықәса 30-40-тәи 
ашықәсқәа раан быжьнызқьҩык ина-
реиҳаны харада идырӡит. 

Абри аҽны иаҳгәалаҳаршәоит 
Ста лин ирежим иаҿаҵахәхаз мил-
лионҩыла ауаа. Иаҳараӡак ауаа 
рацәаҩны идырӡит 1937 шықәса-
зы. Аԥсны политикала ашьклаԥшра 
иаҵанакит ауааԥсыра зегьы: анхацәа, 
аусуҩцәа, ашәҟәыҩҩцәа, апоет-
цәа, аҵарауаа, арҵаҩцәа, аҳақьым-
цәа, аполитикатәи ауаажәлар-
ратәи усзуҩцәа. Аԥсны аҩажәатәи 
ашәышықәса 20-тәи ашықәсқәа, 30-
тәи ашықәсқәа рыбжаразынӡа мас-
сала арепрессиақәа ыҟамызт. Урҭ 

ианрылагаз Аԥснытәи АССР ЦИК 
Ахантәаҩы Нестор Лакоба Қарҭ 
Лавренти Бериа ашҳам иҭаны данҭа-
ирха ашьҭахь ауп. 

Сталин ирепрессиақәа ры шы-
қәсқәа раан Аԥсны ацәыӡ дуқәа аиу-
ит. Зхыԥхьаӡара маҷыз аԥсуа жәлар 
ақәӡаара ахықә инхықәгылеит. 

Ихарҭәаам адырраҭарақәа ры-
ла, 1937 шықәса ииуль инаркны 
1938 шықәса ноиабр азынӡа Аԥсны 
идырӡит 2186-ҩык, арҭ рахьтә 748-
ҩык ршьит, 377-ҩык бжьаӡит.

1937 шықәса маи азы XV Аԥс-
нытәи апартконференциаҿы иа-
лырхыз Аԥснытәи аобком алахәы-
лацәа 51-ҩык рахьтә идырӡит, 
иршьит 39-ҩык. 1937 шықәсазы иал-
хыз Аԥсны ЦИК алахәылацәа 110-
ҩык рахьтә 78-ҩык дырӡит. 1937 
шықәса инаркны 1942 шықәсазынӡа 
Аԥсны аҭҵаарадырратә, арҿиаратә 
интелигенциа зегьы ықәыргеит. 

Аполитикатә репрессиақәа иры-
мпыҵахәхаз ргәалашәара Амш Аԥс-
ны иазгәарҭоит 2006 шықәса раахыс. 
Убасҟан еиҿкаан аполитикатә ре-
прессиақәа ирымпыҵахәхаз рыриа-
шаразы Аԥсны Ахада иҟны Акомис-
сиа. 

Аҟәа аполитикатә репрессиа-
қәа ирылаӡыз рбаҟа ргылан Аԥсны 
Жәлар Реизара ахыбра аҿаԥхьа 2011 
шы қәса октиабр азы. Абаҟа авторс 
дамоуп асахьаҭыхҩы Зураб Ҭыжәба.

Иага аамҭа царгьы…

Арепрессиақәа             
ирыладырӡыз Рымш

Абџьар азы азакәан
 d Ааигәа имҩаԥысыз Аԥсны 

Жәлар Реизара атәылахьчареи 
амилаҭтә шәарҭадареи рзы Аилак 
аилатәараҿы «Абџьар азы» Аԥсны 
Азакәан аиҭакрақәа ралагаларазы 
азакәан апроект иалацәажәеит.  

Азакәан апроект авторцәа амаҵ-
зуратә бџьар аикәыршаразы аԥҟа-
рақәа  реиӷьтәреи рхарҭәаареи рзы 
ажәалагала ҟарҵоит. 

«Аҳәынҭқарратә усбарҭақәа 
рмаҵурауааи аиуристтә хаҿқәа рус-
зуҩцәеи амаҵзуратә бџьар аныҟә-
гара, амазаара, ахархәара амаҵ-
зуратә уалԥшьақәа рынагӡараан 
мацара азы азин рыҭареи иар-
боу ахаҿқәа азакәан ала ирыдҵоу 
аҭакԥхықәрақәа рсиа ахарҭәаареи, 
иара убас Аԥсны Амилаҭтә Банки ак-

редиттә еиҿкаарақәеи амаҵзуратә 
бџьар аахәареи ахархәареи рзы 
азин рыҭареи рзы абжьгара ҟаҵо-
уп», -  адырра ҟанаҵоит Жәлар Реи-
зара апресс-маҵзура.   

Адепутатцәа еицҿакны иарбоу 
азакәан апроект ахәаԥшреи актәи 
аԥхьараҿы адкылареи рзы иааиуа 
Апарламент асессиа аилатәарахь 
ацәыргаразы аӡбамҭа рыдыркылеит. 

Атәылахьчареи амилаҭтә шәарҭа-
дареи рзы Аилакы ахантәаҩы Ҭе-
мыр Шергелиа имҩаԥигоз аилатәа-
ра адепутатцәа рнаҩс, иара убас рхы 
аладырхәит Аԥсны Амилаҭтә  Банк 
анапхгараҭара алахәыла Д. Салиа, 
Амилаҭтә Банк ашәарҭадара амаҵ-
зура аиҳабы Д. Басариа, Акоммер-
циатә банк «Гарант-Банк» ашәарҭа-
дара амаҵзура аиҳабы М. Зақараиа.

Стелла Сақаниа

 d 35 шықәса раԥхьа, жьҭаарамза  25, 1989 
шықәса рзы ҩ-бызшәак рыла, аԥсышәалеи 
аурыс бызшәалеи иҭыҵуа иалагеит Аԥсны 
Жәлар Рфорум агазеҭқәа – «Аидгылара», 
«Единение». Агазеҭ «Аидгылара» аредактор 
хадас дҟалеит Геннади Аламиа, агазеҭ «Еди-
нение» аредактор хадас – Николаи Џьонуа. 

Урҭ ркандидатурақәа шьақәырӷәӷәахеит 
жәабранмза 3, 1990 шықәса рзы имҩаԥысыз 
Афорум  II Аизара Ду аҿы. Агазеҭқәа рҭыжьра 
шымҩаԥысуаз атәы Аԥсныпресс акорреспон-
дентцәа иреиҭеиҳәеит апоет, Аԥсны Иреиҳаӡоу 
Асовет – Апарламент актәи ааԥхьара адепу-
тат, еицырдыруа ауаажәларратәи аполити-
катә уусзуҩ, «Ахьӡ-Аԥша» аорден II аҩаӡара 
занашьоу  Геннади Аламиа. Иара иазгәеиҭе-
ит ари амш Аԥсны Жәлар Рфорум «Аидгыла-
ра» иадҳәалаз зегьы рзы акыр зҵазкуаз мшны 
ишыҟалаз. «1988 шықәса рзы еиҿкаан жәлар 
рфорум "Аидгылара". Анаҩс ацәажәарақәа 
цон афорум иҭнажьуа акьыԥхьтә хархәагақәа 
ыҟамзар ада ԥсыхәа ыҟам ҳәа. Уажәы аинтер-
нет ала иҟауҵалак ауеит, ахақәиҭра ыҟоуп, аха 
усҟантәи аамҭазы аофицалтә ҭыжьымҭақәас 
иҟаз зегьы ҳара иаҳҿагылан. Аԥсны иҭыҵуаз 
акьыԥхь, аԥсуаа ишаҳҭахызҵәҟьаз, иахәҭаны 
иаҳаԥхьаӡоз инҭкааны ианаҳзымҳәоз аамҭан 
усҟан. «Аидгылара» ажәлар ҳәаақәызҵоз, хыр-
харҭак рыманы рхықәкахьы инеирцаз еидыз-
кылоз акакәны еиҿкаан. Афорум ахаҭа ус иҟан, 
уи аҭыжьымҭагьы ус иҟалар акәын. Усҟантәи 
аамҭазы акьыԥхь абжьы мгар, иаҳҳәоз зегьы 
аофициалла изеиԥштә усны изыҟалаӡомызт… 
Усҟан даара имариамыз аамҭан, Аԥсны ҩаԥхьа 
аԥҭа еиқәаҵәақәа ахаԥо иалагеит. Аԥсуа жәлар 
рҭоурых аҿы изныкымкәа убас еиԥш аҭагыла-
заашьақәа шьақәгылон, ажәлар рҽеидкыла-
ны, рымчкәа зегьы ааизганы, аӡәк еиԥш еид-
гыланы мацара арыцҳара ацәцара анрылшоз. 
Убас, 70-тәи ашықәсқәа ранҵәамҭазы, 80-тәи 
ашықәсқәа рылагамҭазы аҭагылазаашьа даа-
ра ихьанҭан. 1977-1978 шықәсқәа рзы Асовет 
Еидгыла маҷк иаҳхаҵгылан, ажурналқәа ро-

ума, ателехәаԥшра аума, ауниверситет аума 
иҟарҵаз рацәоуп, аха «ҳашьцәа» иҳанарыжьу-
амызт, иааҟәымҵӡакәа аҳәынҵәа ҳақәҭәа-
ра иаҿын. Иҭыҵуаз дара ргазеҭқәа ирнылоз 
иаԥхьоз рхы еиланагон, изамыԥхьоз ртәы ха-
зуп», -  иазгәеиҭоит Геннади Аламиа. 

Усҟантәи аамҭазы аизарақәа мҩаԥысуан, 
афорум «Аидгылара» аус ауан, иҟазар акәын 
иара аҿахәы зҳәоз акьыԥхьтә ҭыжьымҭақәа, 
ус азырыӡбеит Афорум апрезидиум аҟны. Уб-
ри инақәыршәаны ҩ-газеҭк – аԥсышәалеи 
урысшәалеи иҭыҵуа рыӡбеит. Агазеҭ аԥсуа 
варианти аурыс варианти аамҭакала иҭыҵу-
ан, аха урҭ ирнылоз аматериалқәа еиԥшӡа-
мызт. «Ҳара зны-зынла «Единение» аҟынтә 
материалк еиҭаганы ҳгазеҭ адаҟьақәа рҿы 
ианаҳкьыԥхьуазгьы ыҟан. Даргьы убасҵәҟьа 
аԥсышәала иҩыз  аматериал аурысшәахь 
еиҭаганы ианырҵар алшон. Ҳара ҳхаибарҭәа-
ауан, избан акәзар ҳнапы злакыз уск акәын, 
ҳусура ҳажәлар рымаҵ аура, урҭ ԥхьаҟатәи 
рԥеиԥш азықәԥара иазкын. Ҳхықәкы хада-
ны иҟаз аԥсуа жәлар ринтересқәа рыхьчара 
ауп. Уи ахьынӡаҳалшаз ахәшьара азҭаша ҳа-
ра ҳакәӡам, уи ажәлар роуп изылшо», –  иҳәе-
ит Геннади Аламиа.

«Иаагозар, ҳара агазеҭ аномерқәа Асовет 
Еидгыла Иреиҳаӡоу Асовет аҿы ирзаҳшон, да-
ара ирацәаны азхьаԥшрагьы аиуит.  Исҳәар 
сылшоит, уи аредакциа аколлектив зегьы 
шракәу изыбзоуроу. Агазеҭ даара ароль ду 
нанагӡеит иҟоу аҭагылазаашьа аилыркаареи 
ажәлар реидкылареи рҿы. Ҳара имаҷымкәа 
аҭоурыхтә материалқәа ҳкьыԥхьуан, ҳҭоурых 
«имаӡаз» адаҟьақәагьы уахь иналаҵаны.  Ауаа 
аиаша рызнагатәын. Аофициоз араҟа хәарҭа 
аманы иҟамызт», – иҳәеит Геннади Аламиа.

Геннади Аламиа иажәақәа рыла, аԥсу-
аа ирхарахазеи дара ианаамҭаз гәаарты-
ла Мраҭашәарантәи Қырҭтәыла аҟынтәи 
ахҵәацәа здызкылаз, рчеиџьыка рнапы иқәыр-
гыланы ирԥылазар, ирылшоз ала ирыцхраау-
азҭгьы, иҟалазеи нас аамҭақәак рышьҭахь 
асасцәа аԥшәымара аанкыланы, Аԥсны аԥ-
суара иаҵанакуа зегьы мап рцәыркуа, уимоу, 
аԥсуа идгьыл имаркуа  изалагазеи ҳәа азҵа-
арақәа рызцәырҵуа иалагеит. Ҳара арҭ азҵа-
арақәеи егьырҭ азҵаарақәеи рҭак аԥшаара 
ҳҽазаҳшәон. Уи аҭоурых азы адагьы, еиҵагы-
лараны иҟоу абиԥарақәа рызгьы акырӡа аана-
гон», – инаҵшьны иазгәеиҭеит Геннади  Аламиа. 

Иара ишазгәеиҭаз ала, Аԥсны Жәлар Рфору-
ми уи акьыԥхьтә органқәеи Аԥсны жәлар ри-
ааира идеологиала иазыҟарҵеит. «Ҳара иара 
убас идеологиала  Нхыҵ- Кавказ ажәларқәа – 
арыцҳара ду ҳанақәшәа ацхырааразы иаҳзааз 
ҳашьцәа реидгыларазы иҳалҳаршаз маҷӡам.  
Сара еснагь исҳәоит, уи зыбзоуроу Нхыҵ- Кав-
казҟа ицаны аиашьаратә жәларқәа рахь Аԥс-
ны ацхырааразы ааԥхьара ҟазҵаз аӡәы, ҩыџьа 
хҩык ракәӡам.  Уи жәаҳәарада, аидеологи-
атә усура иалҵшәоуп, аха раԥхьа иргыланы 
ишырҳәо еиԥш, «ашьа ахала аҽунардыруеит», 

ҳашьцәа шьала-дала ҳаидызкыло еилкааны 
рыжәҩахыр еибыҭа иҳавагылеит. Уи ауп зегьы 
ирыцку.  Нхыҵ-Кавказ ажәларқәа – аиашьа-
ратә жәларқәоуп, аха доусы рхатәы ҭоурых, 
иҷыдоу атрадициақәа, аҵасқәа рымоуп. Иԥша-
атәын убас акы – зегьы еидызкылоз, Аԥсныҟа 
ацхырааразы иаартә еиԥш агәазыҳәара рызҭа-
шаз. Уи даара иуадаҩын, араҟа ароль ду на-
рыгӡеит афорум агазеҭқәа,  аиҳарак урысшәа-
ла иҭыҵуаз акьыԥхьтә ҭыжьымҭақәа», –  иҳәеит 
Геннади Аламиа. Жәаҳәарада, урысшәала 
иҭыҵуаз агазеҭ «Единение» аԥхьаҩцәа рау-
диториа ду аман, иара Нхыҵ-Кавказгьы, Моск-
веи. Жәлар рфорум агазеҭқәа рҿы икьыԥхьыз 
аматериалқәа Аԥсны еиԥш уи анҭыҵгьы иҟаз 
егьырҭ аҭыжьымҭақәа рҿы еиҭаркьыԥхьуан. 

«Иахьа ҳажәлар Жәлар рфоруми аџьынџь-
тәылатәи еибашьра аамҭақәеи рзы еиԥшҵәҟьа 
аидгылара рҭахуп. Аҳәынҭқарра аргылара 
— ари аибашьра аасҭа акала имариам, акыр 
аҵак ду зҵоу усуп. Аиҳарак уажәы, адунеи аҿы 
аиҭакра ӷәӷәақәа анымҩаԥысуа, ӷәӷәала ам-
чқәа реиҭаҽеихшара анымҩаԥысуа аамҭазы. 
Аидгылара аҭахуп ари уажәы-уажәы зҽеиҭаз-
куа адунеи  уаламӡырц азы. Сара агәра ганы 
сыҟоуп, иахьагьы ҳара «Аидгылара», «Едине-

ние» реиԥш иҟоу агазеҭқәа шаҳҭаху», –  иҳәеит 
Геннади Аламиа. Иара дрықәшаҳаҭӡам иахьа 
аинтернет аҟазаара инамаданы акьыԥхьтә 
ҭыжьымҭақәа уи аҟара азхьаԥшра рыҭатәӡам 
ҳәа зҳәо. Агазеҭтә кьыԥхьымҭақәа равторцәа 
игәаларшәо, Геннади Аламиа инаҵшьны иаз-
гәеиҭеит, «ихадоу авторцәаны иҳаман иналу-
кааша аҵарау аа, аполитикцәа,  зыуаажәлар 
ираҳәатәу атәы шьахәла  издыруаз ауаа, зы-
гәра ргоз, згәаанагара иазыӡырҩуаз, Аԥс-
ны иҳаҩсыз ашәышықәса 80-тәи – 90-тәи 
ашықәсқәа рзы аҭыԥ змаз иуадаҩыз, ԥсыхәа 
змам аҭагылазаашьақәа ралҵшьазы авариан-
тқәа рыдгалара зылшоз». 

Аԥсны Жәлар рфорум агазеҭқәа ирны-
лоз акьыԥхьымҭақәа хшыҩзышьҭрала ирыц-
клаԥшуан Қырҭтәыла. «Иҵару азҵаара ала, иа-
агозар аҭоурыхтә тема шьҭаҳхуазар, иаразнак 
ақырҭуа прессаҿы ҵарауаҩык игәаанагара 
ркьыԥхьуан, акритикатә ақәҿыҭрақәа цәырҵу-
ан.  Ҳара ҳакәзар, ақырҭуа кьыԥхьымҭақәа 
цәахыхрала рҭак аҟаҵара ҳхы иаҭәаҳшьаӡо-
мызт, ҳара анаукатә аргументациала ишьаҭарку 
акьыԥхьымҭақәа ҟаҳҵон. Урҭ рыгәра ргон Асо-
вет Еидгыла Иреиҳаӡоу Асовет аҿгьы. Афорум 
«Аидгылара» ала икьыԥхьхоз рҟынтәи амате-
риалқәа жәпакы Асовет Еидгыла Иреиҳаӡоу 
Асовет Аԥснытәи адепутатцәа рықәгыларақәа, 
аиҳарак Владислав Арӡынба иҭоурыхтә қәгы-

ларақәа ирныԥшит», – ҳәа иҳәеит Геннади Ала-
миа. Аибашьра ианалага Жәлар Рфорум «Аид-
гылара» аусура иаҟәыҵит, уи инамаданы агазеҭ 
аҭыжьрагьы аангылеит. 

«Аибашьра анцоз иҭыҵуа иалагеит 
егьырҭ агазеҭқәа, еиҿкаан арадиодырраҭа-
рақәа, ателедырраҭарақәа. Урыстәылатәи 
амассатә информациа ахархәагақәа рҿы 
акьыԥхьымҭақәа рацәан. Ақырҭуа-аԥсуа еиба-
шьра атәы рыҩуан иара убас аҳәаанырцәтәи 
амассатә информациа ахархәагақәа.  Аҳәаа-
нырцә иҟоу аԥсуа диаспора иамаз алшарақәа 
зегьы рхархәарала  адунеизегьтәи ауаажәлар 
рҟынӡа иҟоу-шыҟоу азы адырра анагаразы 
аҽазышәарақәа ҟанаҵон.  Жьҭаарамза 22, 1992 
шықәсазы Аԥснытәи Аҳәынҭқарратә архиви 
Аԥсуа институти рбылра мацара афакт абанӡа-
неиуеи. Агәра ганы сыҟоуп Афорумгьы уи ага-
зеҭқәеи ахықәкы – ашәарҭара аҿаԥхьа ажәлар 
реидкылара анагӡара шрылшаз», –  инаҵшьны 
иазгәеиҭеит Геннади Аламиа.  Иара убасҵҟьа 
уи иазгәеиҭеит аӡәгьы Жәлар рфорум «Аид-
гылара» шаимыркыз, аӡәгьы уи шаԥимхыз.  
Аибашьра ашьҭахь Афорум аамҭақәак аус ауан. 
«Ари аиҿкаара аҭоурыхтә миссиа нанагӡеит. 
Абҵарамза 1994 шықәса рзы ирыдыркылеит – 

исуверентәу, идемократиатәу азинтә ҳәынҭқар-
ра – Ареспублика Аԥсны Аконституциа. Уи, 
Ареспублика Аԥсны асуверенитет ныҟәыз-
го, амчра змоу ажәлар заҵәык – ареспублика 
атәылауаа  роуп ҳәа иарбоуп. Аибашьраҿы 
аиааира згаз, зхақәиҭреи зхьыԥшымреи зыхь-
чаз ажәлар анаҩс анхашьаз аҵаҳәара рҭахны 
иҟамызт. Убри аан, аидеологиатә усура аӡәгьы 
мап ацәимкӡеит, аха уажәы зхы иақәиҭу Аԥс-
ны уи нарыгӡон аибашьра ашьҭахь атәылаҿы 
иҭрыжьуаз агазеҭқәа зегьы», – инаҵшьны иаз-
гәеиҭеит Геннади Аламиа.

* * *
 Агазеҭқәа «Аидгылара», «Единение» ҭыҵу-

ан аԥхынра 1989 шықәса инаркны 1992 шықә-
санӡа мызкахьы знык.  Агазеҭ «Единение» ати-
раж –  10- нызықь екземплиар рҟынӡа инаӡон,  
«Аидгылара» – 5- нызқь. 

Адемократиатә ауаажәларра-политикатә 
ҵысра аҳасабала аҭоурых ианылаз  Жәлар 
Рфорум «Аидгылара» аԥҵан 1988 шықәса рзы. 
Аԥсны апатриоттә мчқәа реидгыла ҿыц аԥҵа-
ра апроцесс акыр анырра анаҭеит еицырдыруа 
аинтеллигенциеи ауаажәларреи рхаҭарнак-
цәа рнапы зҵарҩыз ашәҟәы. Уи XIX апарти-
атә конференциа ахьӡала идәықәҵан. Жәлар 
рфорум «Аидгылара» аԥҵара нахыс Аԥсны 
жәлар рмилаҭтә  ҳәынҭқарра аиҭашьақәыр-
гылара азықәԥара иҿыцу астадиа иҭагылеит.  

«Аидгылара» –«Единение»

35 шықәса уажәаԥхьа

 d Октиабр 20 азы еицырдыруа аԥ-
суа ҭоурыхҩҩы, аетнограф, али-
тератураҭҵааҩ, аҭоурыхтә ҭҵа-
арадыррақәа рдоктор Шьалуа 
Денис-иԥа Инал-Иԥа диижьҭеи 
108 шықәса ҵит. Ахәшьара аҭара 
уадаҩуп Аԥсны аҭоурыхи аетно-
графиеи рганахьала Шьалуа Де-
нис-иԥа илшамҭа. 

Ш.Инал-иԥа инарҭбааны деи-
цырдыруеит Аԥсны, уи анҭыҵгьы 
аԥсуаҭҵаареи кавказҭҵаареи хра 
злоу рпроблемақәа, аԥсуаа рҭоурых 
аҭҵаара иазикыз аҭҵаарадырратә 
усумҭақәа жәпакы равтор иаҳа-
сабала. Аҵарауаҩ иҭҵаамҭа дуқәа 
иреиуоуп: «Аԥсуаа», «Аԥсуаа рет-
нокультуратә ҭоурых азҵаарақәа», 
«Атрадициеи аамҭеи», «Асаӡқәа», 
«Аԥсуа етикет аочеркқәа» уҳәа 
егьырҭгьы. Ш.Инал-иԥа иусумҭақәа 
алкаауп дзыхцәажәо инарҵауланы 
аҭҵаарала, ашьаҭаркрала, ихы иа-
ирхәо ахыҵхырҭақәа рырацәарала. 

Аҵарауаҩ иҭҵаарадырратә ин-
тересқәа ирыҵаркуан абызшәа-
дырреи, алитератураҭҵаареи, аети-
кеи, афольклористикеи еиуеиԥшым 
распектқәа, убрахь иналаҵаны 
Нарҭаа репосгьы.

Шалуа Денис-иԥа Инал-Иԥа аҭа-
уадшьҭра деиуан, диит Очамчы-
ра араион Гәыԥ ақыҭан. Аҵарау-
аҩ илахьынҵа ижәлар рлахьынҵа 
аиԥш, драматизмла еибаркын, 1922 
шықәсазы иаб диԥхеит, 1935 ш. азы 
ддырбаандаҩит иашьа, академик  
Н.И.Вавилов иаспирант, аҵыхәтәан-
тәи аԥышәарақәа руак аниҭиуаз иан 
лыԥсҭазаара дшалҵыз атәы иарҳәе-
ит. Ибзиаӡан далгеит Н.Лакоба ихьӡ 
зху Аҟәатәи иҿырԥшыгоу ашкол 1936 
шықәсазы, адкыларатә ԥышәарақәа 
ибзиаӡаны дырхысит МИФЛИ афи-
лософиатә факультет аҟны.

Аха аинститут аҟны иҟаз аҟә-
шаҷыдала еилкаахеит иашьеиҵбы 
«ажәлар дышраӷаз». Иара иеилдыр-
кааит усҟантәи аамҭазы ахьӡ-аԥша 
змаз аҵараиурҭаҿы аҟазаара иара 
ишиҭыԥым. 1936 шықәса сентиабр 
28 азы аҵарахь дымнеизшәа ҽыҵгас 
иҟаҵаны, аинститут дҭырцеит. 

Аԥсныҟа даныхынҳә абжьаратә 
школ аҟны рҵаҩыс аус иуан, аха 
ҩаԥхьа даҽа аахакгьы иоуит – агәыб-
жьанытә иашьа «ажәлар драӷоуп» 
ҳәа ддырбаандаҩит. Ихалазаҵәык 
адәы даақәхеит, уи моу иара имазҵа-
акәа рыҩнгьы рҭиит. 

Иҩызцәа рыцхыраарала 1938 
шықәсазы ҩаԥхьа Москваҟа дце-
ит, дагьҭалеит К.Либкнехт ихьӡ зхыз 
Арҵаҩратә институт аҭоурыхтә фа-
культет. Диплом ҟаԥшьыла далгеит 
1941 ш. азы.

Аԥсныҟа даныхынҳә аус иуан ага-
зеҭ «Аԥсны ҟаԥшь» ақыҭанхамҩатә 
ҟәша аиҳабыс.

1943 шықәсазы Ш.Д.Инал-иԥа 

Қырҭтәылатәи ССР аҭҵаарадыррақәа 
Ракадемиа аҭоурых Аинститут даспи-
рантхеит. Идиссертациатә усумҭазы 
темас иалихит аԥсуаа рҭаацәарала-
лара азҵаарақәа.

1946 шықәса инаркны Ш.И нал-
иԥа академик Н.Марр ихьӡ зхыз 
Аԥснытәи аҭҵаарадырратә инсти-
тут (ашьҭахь –абызшәеи, алитерату-
реи, аҭоурыхи Д.Гәлиа ихьӡ зху Аԥс-
нытәи ринститут) аҭоурых аҟәша 
аҟны ҭҵаарадырратә усзуҩ еиҵбыс 
дахыԥхьаӡалан. 1958 шықәсазы аҭо-
урыхи, археологиеи, аетнографиеи 
рыҟәша аиҳабыс дҟаҵан, аинститут 
аҩнуҵҟа аиҭакра-еиҿкааратә усу-
рақәа анымҩаԥырга ашьҭахь, 1962 

шықәса инаркны аетнографиа аҟәша 
аиҳабыс дыҟан.

1962 шықәсазы СССР аҭҵаара-
дыррақәа Ракадемиа аетнографиа 
Аинститут аҟны «Аԥсуаа» атемала 
адоктортә диссертациа ихьчеит.

1968 инаркны 1988 шықәса-
зынӡа Ш.Инал-иԥа аҭҵаарадырразы 
абызшәеи, алитературеи, аҭоурыхи 
Д.Гәлиа ихьӡ зху Аԥснытәи ринститут 
аиҳабы ихаҭыԥуаҩыс, 1988 шықәса 
инаркны иԥсҭазаара аҵыхәтәанынӡа 
аҭаарадырратә усзуҩ еиҳабыс дыҟан.

100 инареиҳаны аусумҭақәа 
ҭижьхьан. Акырынтә дрылахәхахьан 
Зегьеидгылоутәи арегионтәи асеси-

ақәа, аконференциақәа, Адунеизегь-
тәи аконгрессқәа. Ш.Инал-иԥа Аԥс-
нытәиа АССР Иреиҳаӡоу Асовет 
абжьбатәи аабатәи ааԥхьарақәа 
дырдепутатын.

«Шьалуа Инал-иԥа – аԥсуаа рми-
лаҭтә ҵарауаҩ ду иоуп. Иҭҵаамҭа 
дуқәа еснагь абжьықәыргара ро-

уан, иаҳараӡак ақырҭуа ҭоурых-
ҩцәа рганахьала, избанзар урҭ аԥ-
суаа рхылҵшьҭра иазкыз аҵарауаҩ 
иҩымҭақәа рхы рыхнахуан», – иҳәе-
ит Спутник иаиҭаз аинтервиу аҿы 
Аԥсны аҭҵаарадыррақәа Ракадемиа 
апрезидент Зураб Џьапуа.

Инал-иԥа активла дрылахәын 
СС  СР-и уи анҭыҵи имҩаԥысуаз 
аҭҵаарадырратә форумқәа. Иа-
ра иаԥшьгарала 1963 шықәса-
зы Аҟәа еиҿкаан Нарҭаа репос 
апроблемақәа ирызкыз Зегьеид-
гылоутәи аҭҵаарадырратә конфе-
ренциа. Абри ажәалагала иадгылаз 
академик Иури Бромлеии иареи 
Аҟәа еицымҩаԥыргеит аетногра-
фиатә, антропологиатә ҭҵаарақәа 
ирызкыз Зегьеидгылоутәи асес-
сиа, далахәын Кавказ ақәрарацәа 
апроблемақәа ирызкыз асовет-а-
мерикатәи апроект.

Ш.Инал-иԥа иаспирант шықәсқәа 
раан ихациркит иҭҵаарадырратә 
усура. Уи иааиԥмырҟьаӡакәа Аԥсны 
ақыҭақәа дрылан, еизигон Нарҭаа 
ирызкыз аҳәамҭақәа уҳәа афольк-
лортә, амифологиатә рҿиамҭақәа, 
алингвистикатә, ҷыдала атопоними-
катә материал, ҷыдала хшыҩзышьҭра 
рзиуан хыԥхьаӡара рацәала истати-
ақәеи имонографиақәеи рзы шьаҭа-
ны иҟалоз аҭоурых-етнографиатә ма-
териалқәа. 

Ақырҭуа-аԥсуа еибашьраан, 1992 
шықәса октиабр азы ақырҭцәа Аԥ-
суа институт амца ацрарҵеит. Уа иа-
лаблит Шьалуа Инал-иԥа авторс 
дызмаз аусумҭа «Мраҭашәаратәи 
Қырҭтәылаҿы аԥсуа-адыга топони-
мика».

Ари аибашьра ԥышәара ӷәӷәахеит 
Ш.Инал-иԥа иҭаацәараҿы. Аԥсадгьыл 
ихы ақәиҵеит иҷкәын заҵә Адгәыр. 

Аиааира ашьҭахь ҩышықәса ааҵу-
аны, 1995 шықәса сентиабр 22 азы 
иԥсҭазаара далҵит Шьалуа Инал-иԥа, 
2024 шықәсазы – иԥшәма.

Шьалуа Инал-иԥа аҭҵаарадыр-
рақәа Адыгатәи жәларбжьаратәи ака-
демиа ҳаҭыр зқәу лахәылан, Аԥс-

нытәи АССР-и Қырҭтәылатәи ССР-и 
рҟны аҭҵаарадырра зҽаԥсазтәыз ус-
зуҩын, Дырмит Гәлиа ихьӡ зху Аԥс-
ны Аҳәынҭқарратә премиа далау-
реатын, иара убас СССР-и Аԥсни 
рышәҟәыҩҩцәа Реидгылақәа дрылан.

Акьыԥхь иазирхиеит 
Б.Қаџьиа

Аԥсуа ҭҵаарадырра 
абаагәара
Аҭоурых аҟны ахьӡ ду  d Еицырдыруа аԥсуа ҵарау-

аҩ, арҵаҩы, аԥсуа жәлар рми-
лаҭ-хақәиҭтәратә қәԥара иа-
лахәыз Екатерина Платон-иԥҳа 
Шьаҟрыл диижьҭеи 100 шықә-
са аҵра иазкны лара дахьынхоз 
аҩны №94 аҭӡаҿы икыдырҵеит 
амемориалтә ӷәы. 

Екатерина Шьаҟрыл лгәалашәа-
ра иазкыз амитинг аҟны иқәгыле-
ит афилологиатә ҭҵаарадыррақәа 
рдоктор, апоет Владимир Занҭариа, 
Аԥснытәи аҳәынҭуниверситет арек-
тор Алеко Гәарамиа, Д.И. Гәлиа ихьӡ 
зху Аԥсуаҭҵааратә институт аиҳабы 
Арда Ашәба.

Владимир Занҭариа инаҵшьны 
иазгәеиҭеит амилаҭ-хақәиҭтәратә 
қәԥараҿы аиҳәшьцәа Шьаҟрылаа  
акырӡа шрыҵаркуа: 

«Аиҳәшьцәа гәакьацәа Ека-
терина Платон-иԥҳаи Ҭамара 
Платон-иԥҳаи Шьаҟрылаа ала-
галамҭа ду ҟарҵеит Аԥсны ами-
лаҭ-хақәиҭтәратә қәԥараҿы, уи 
культурала аиҭарҿиараҿы. Аԥ-
суа жәлар рзы даара ихьамҭаӡа-

мыз аамҭақәа раан, аԥсуа школқәа 
анаркыз, аԥсышәала ацәажәара 
ианақәиҭырымтәуаз 1952 шықә-
сазы аспирантура иҭаз аиҳәшьцәа 
Екатеринеи Ҭамареи аԥсуа жәлар 
рзинқәа шырҿаҟәо азы Сталин 
ихьӡала ашәҟәы рҩит. 

Урҭ рҽазышәарақәа ирыбзо-
ураны аԥсуа бызшәеи алитерату-
реи ркафедра еиҿкаан Аҟәатәи 
аҳәынҭқарратә рҵаҩратә институт 
аҟны. Ари аԥсуа бызшәеи акульту-
реи реиқәырхареи рырҿиареи рга-
нахьала шьаҿа дуун.

Екатерина Платон-иԥҳа аԥсуа 
бызшәа апроблематиказы афило-
логиатә ҭҵаарадыррақәа рканди-
дат ҳәа аҵаратә хьӡы зауз Аԥс-
ны раԥхьатәи ԥҳәызбан. Аригьы 
имариамыз аамҭақәа раан акырӡа 
зҵазкуаз еихьӡаран. Екатеринеи 
Ҭамареи Шьаҟрылаа реиԥш иҟоу 
ахьӡқәа рхаршҭра алыршатәым. 
Екатерина Платон-иԥҳа дахьын-
хоз аҩнаҿы амемориалтә ӷәы 
аартрагьы шаҳаҭра ауеит аҵа-
рауаҩ, арҵаҩы, аԥсуа жәлар рми-
лаҭ-хақәиҭратә қәԥара активла иа-
лахәыз лылшамҭақәа разхаҵаразы», 

– иҳәеит иара.
Ҵарауаҩык, рҵаҩык лаҳасаба-

ла Екатерина Шьаҟрыл лхаҭара, лы-
уаҩра дазааҭгылт Аԥсуаҭҵааратә 
институт аиҳабы Арда Ашәба: 

«Аиҳәшьцәа Екатеринеи Ҭа-
мареи аҵареи, ааӡареи, ауаҩреи 
рганахьала зегьы рзы иҿырԥшы-
ган. Амемориалтә ӷәы аартра ҳа-
ра ҳзы ныҳәак иаҩызоуп. Иахьа 
астудентцәа аҵара зларҵауа 
ашәҟәқәа акыр ҭлыжьхьан. Насыԥ 
рыманы исыԥхьаӡоит уи ллекциақәа 
ирзыӡырҩхьоу. Арҵаҩра инаваргы-
ланы аиҭагара аусгьы лнапы алакын, 
аурыс бызшәа аҟнытә аԥсшәахь 
ирацәаны арҿиамҭақәа еиҭал-
гахьан», – иҳәеит Ашәба.

Аԥснытәи аҳәынҭуниверситет 
аректор Алеко Гәарамиа иаҵишьит 
ауаажәларра-политикатә ԥсҭазаа-

раҿы Екатерина Шьаҟрыл лҵакы: 
«Иааҳартуеит амемориалтә ӷәы. 

Лара дреиуоуп абызшәадырра 
аганахьала адиссертациа зыхьчаз 
раԥхьатәи аҳәса. Сара слахьынҵа 
иаџьысшьоит иналукааша аԥҳәызба 
дахьыздыруаз. Иаҳхаҳмыршҭыроуп 
Екатеринеи Ҭамареи Шьаҟрылаа аԥ-
суа культуреи абызшәеи реиқәыр-
хара, рырҿиара аганахьала аус ду 
шыҟарҵаз», – иазгәеиҭеит Гәарамиа.

Агәалашәаратә митинг ахыр-
кәшамҭаз Екатерина лԥа Ахра 
Бжьаниа еизаз ҭабуп ҳәа реиҳәе-
ит: «Зегьы иҭабуп ҳәа ҳәасҳәоит. 
Иахьа даара ажәаԥхақәа шәҳәе-
ит. Иара убас ҭабуп ҳәа расҳәарц 
сҭахуп абри аусмҩаԥгатә зхы ала-
зырхәыз зегьы,  амемориалтә ӷәы 
аартразы ажәалагала иадгылаз 
Аҟәа ақ. ахадареи Ақалақьтә еи-
зареи. Даара агәахәара снаҭоит 
иахьа абра иахьыҟоу аҿар – Ека-
терина Платон-иԥҳа акыр шықә-
са аус ахьылухьаз Аԥснытәи 
аҳәы нҭуниверситет астудентцәа. 
Шәыҩнаҭақәа рҿы иҟалааит аҭ-
ынчра, аманшәалара, агәабзиара 
ӷәӷәа», – иҳәеит иара.

Амемориалтә ӷәы аартра

Аҵарауаҩ, арҵаҩы               
лгәалашәара

 d Дырмит Иосиф-иԥа Гәлиа са-
низхәыцуа сыбла иаахгылоит иха-
раӡоу, ихәыҷу, аха идуӡӡоу Аԥсны.

Сыбла ихгылоит ақәыц аандақәа 
ирҿықәу асаба зынчылоу амҩа-
дуқәа ирхагыло аԥсуа ԥслышҵлақәа. 
Аԥслышқәа цәашьҵас икахәхәа 
ажәҩан иаҵәахь рҽеиурыжьуеит.

Арымарахьала избоит зны ииа-
ҵәоу, аха ацәқәырԥараан еи қәаҵәоу 
амшын. Арыӷьарахьала избоит 
ашьхақәа. Аԥхьа иҟоу ашьхақәа – 
абаҳчақәеи, аӡахәаҭрақәеи рҿы. 
Анаҩстәи ашьхақәа аиқәарақәа, 
абнақәа риаҵәара иалубаауеит, урҭ 
ирышьҭанеиуа ашьхақәа – ихыш-
кәакәааӡа асы рықәнаухьеит.

Сара бзиа избоит ари атәыла, 
бзиа избоит иааигәангьы, бзиа из-
боит харантәгьы. Раԥхьаӡатәи ҳаи-
бадырра амш инаркны, нас доуҳала 
ҳанеизааигәаха аҟынӡа, ари атәы-
ла дысзаҟәымҭхо дадҳәалан Дыр-
мит Гәлиа. Иҩны сара сзыҳәан, ари 
атәылахь сназгоз гәашәын. Сара сзы 
мацароума? Ирацәоуп сажәақәа 
ирықәшаҳаҭхо ауаа.

Аԥшәмацәа рзы аҵкыс, асас-

цәа рзы игьаманы иргылаз аҩн-
аҟны есымша ауаа рацәан. 
Аҳ   а қьымцәа ражәақәа рыла, иагь-
ымыцхәцәан. Аха аԥшәма, урҭ 
дрықәшаҳаҭмызт. Сгәы излаана-
го ала, иара иакәын ииашаз, дара 
ракәым. Избан акәзар, аԥсҭазаареи 
ауаа рахь имаз азҿлымҳара дуи 
ракәмызҭгы, ас еиԥш ичмазаҩыз 
ауаҩ бырг, ԥшьынҩеижәи фба шықә-
са рҟынӡа  дызнеиуамызт. Иԥсҭа-
заара аҵыхәтәантәи ашықәсқәа 
рзы даара ицәыхьанҭан есымша 
дзышьцыланы иҟаиҵоз аҟаҵара. 
Аха уеизгьы, аҵыхәтәантәи амшқәа 
рҟынӡа ауааи иареи еимадан, дры-
мадан идгьыл гәакьа, имшыни ишь-
хақәеи, аҳауа зҩыдеи, аҩнқәеи, 
амҩақәеи, аҵлақәеи. Игәабзиара 
иаҳа еиӷьшәа ианибалак, есыҽны 
ишыҟаиҵалоз еиԥш, инапы данкны 
аҩбатәи аихагылаҟынтәи дылбаа-
ганы, ашофер дызҭатәаз амашьы-
на дынҭатәаны, дцон даанеи-ааирц. 
Ашьшьыҳәа дырнысуан Аҟәа амҩа-
дуқәа, лассы-лассы дымҩахыҵу-
ан аӡиас Кәыдрашҟа узгоз амҩахь. 
Акраамҭа аӡы дхыԥшыло аԥшаҳәа 
дықәтәан. Нас идәықәлон амшын 

аганахь. Амашьына аҭыҵра ани-
лымшалак, ашә аартны амшын 
дхыԥшыло, ацәқәырԥақәа рыбжьы 
дазыӡырыҩуан. Ааи, аҵыхәтәантәи 
ашықәсқәа рзы илақәа акыр иш-
цахьазгьы, дхыԥшылон. Даараӡа 
ицәымӷын илашәра, ишицәымӷыз 
еиԥш иажәра иадҳәалаз ичыма-
зарақәа зегьы. Урҭ ахьаақәа ддыр-
гәамҵуан ҳәа аҳәара, акгьы умҳәе-
ит ауп. Аха хәыҷы-хәыҷла зегьы 
урышьцылоит. Убас ишыҟазгьы, иа-
ра иҭахымызт ауааи аԥсабареи 
дырҟәызгоз изакәызаалак ашьцы-
лара. Иара уиаҟара ихьаақәа ддыр-
гәаҟуамызт, шаҟа урҭ рҿагылара 
даргәаҟуаз. Илашәра иаҳа-и а  ҳа 
ишацнаҵозгьы, иҽамаириашомызт, 
амшын ахыԥшылара сцоит, ашьха 
ахәаԥшра сцоит иҳәон. Бзиа ибон  
иажәеинраалақәа рҿы аҩра «са-
ра избоит». Урҭ баша ажәақәамызт. 
Игәамчи, ихшыҩи, игәалашәареи 
рымчала, ииашахаҭаны ибон ибарц 
ииҭахыз.

Дырмит Гәлиа дыззымдыру-
аз рзы исҭахӡам иҭысхырц ажәра 
иаҿыз адауаԥшь ихаҿсахьа. Иара 
зынӡаскгьы ддауаԥшьӡамызт, аха-
ангьы, данҿазгьы. Сара данызды-
рыз ашықәсқәа рзы уи иҳаракымыз 
быргк, зыжәҩахырқәа ҟьаҟьаз, изгыз, 

абырг напқәа змаз, зхы-зҿы ақәра 
ду аныԥшуаз, зыхцәы зыжәҩахыр 
инықәыԥсоз уаҩын. Ибжьы ӷәӷәан, 
аха быргҵас иҭынчын, ашьшьыҳәа 
деиҭаҵуан. Аха игәы аныԥжәоз, ак 
иашам ҳәа ианиԥхьаӡоз, аҭаҷкәым 
аараҵәаны, напҟьарала иацәажәоз 
дааникылон, агәаӷь иӷраз ихаҿы 
ианубаалон. Ҭеиҭԥшла аԥсабара 
инамҭеит адауаԥшь ԥшра, аха дда-
уаԥшьын доуҳала, аԥсҭазаараҿы 
кыр џьамыӷәа шихигахьазгьы, акыр 
дышкынднаҟьахьазгьы, ихы лаи-
мырҟәит, илаимырҟәит аҵыхәтәан-
тәи аԥышәара–ажәра аҿаԥхьагьы.

Иԥсҭазаара ду аҩбатәи азбжазы 
ижәлар рыԥсҭазаараҿы имҩаԥысуа 
иалагеит еишьҭаргыланы ахҭысқәеи 
аҽыԥсахрақәеи. Иара ҩынҩажәи 
хԥа шықәса дынхон ареволиуциа 
ҟалаанӡа, ҩынҩажәи хԥа шықәса 
ҵит уи ашьҭахьгьы. Уи иԥсҭазаара 
аҩбатәи азбжагьы даара еилашуан.

Уаазхәыцыр 1917 шықәсанӡа 
Аԥсны зеиԥшрази, уи ашьҭахь 
ишыҟалази еидукылар, иубоит 
изакә џьабаау, қәԥароу, гәаҟроу 
излашьақәгылаз раԥхьатәи аԥсуа 
нбан еиқәзыршәаз, раԥхьатәи ажәе-
инраала зкьыԥхьыз, зыжәлар рҭо-
урых иазкны раԥхьатәи акадедиатә 
усумҭақәа зҩыз ауаҩы иԥсҭазаара.

Аԥсуа қыҭа иалҵыз аҷкәын хәы-
ҷы, иҳаҩсыз ашәышықәса ԥшь-
ынҩажәижәабатәи ашықәсқәа рыз-
тәи ақыҭа рҵаҩқәыԥш зыжәлар 
хәыҷы рзы раԥхьа ирккаҩыз, анаҩс 
ашәҟәыҩҩы, апоет, ҩ-миллонк 
иҟоу атәыла дуӡӡаҿы еицырдыру-
аз ауаҩы иԥсҭазаара џьашьахәы, 
ажәаҳәарада , афырхаҵара 
иашьашәалоуп, иҟалап ифырхаҵа-
ра хаҭазаргьы.

Сара исымоуп Дырмит Гәлиа 
ижә ытә патреҭ. Дгылоуп ԥсыуа 
маҭәала деилаҳәаны дыӷәӷәаҟа-
цаӡа, ижәҩахырқәа ҟьаҟьаӡа, бџьар-
ла деиқәных. Иқьышә еихарӷәӷәа 
икуп. Илақәа аџьбарара рхуп, ула 
дхыԥшылоит. Убас иҽеилаҳәаны, ан-
хацәа дрыцхраарц ақыҭақәа дры-
лан. 

Абри аҩыза, ақыҭа рҵаҩы, иаарт-
ны иҿагылара иацәшәон аҭауадцәа. 
Аха ибӷа аҳәызба алаҵара есымша 
иашьҭан. Шаҟа шықәса цахьоузеи уи 
аахыс! Шаҟа ҟаҵоузеи! Аха дысгәа-
ларшәо, ԥшьынҩажәи фба шықәса 
адунеи иқәыз ауаҩ бырг, уеизгьы 
сихәаԥшуеит апатреҭ иану иҿоу 
Дырмит. Уи ианубаалит ԥхьаҟатәи 
иԥсҭазаара зегьы ҳәаақәызҵаз акы.

К.Симонов
Еиҭалгеит Гәында Аӡынба

Ахаҿсахьа аҷыдарақәа

Жәымз рыҩнуҵҟала
 d Ҳазҭоу ашықәс жәымз ры ҩ н-

у ҵҟала ГАИ хаҭалатәи аилазаара 
аусура аихшьалақәа ирызкыз аҳа-
сабырбатә еилацәажәара мҩаԥы-
сит Аԥсны аҩнуҵҟатәи аусқәа 
Рминистрра Аҳәынҭавтоинспек-
циа аусбарҭа аҟны.

Уи рхы аладырхәит Аҳәынҭав-
тоинспекциа аусура ахылаԥшра 
знапы иану аҩнуҵҟатәи аусқәа рми-
нистр ихаҭыԥуаҩ, амилициа апол-
ковник Беслан Ҷкадуа, – иаанацҳа-

уеит Аминистрра апресс-маҵзура. 
Аҳасабырбатә аамҭала ашәҟәы 

иҭагалан амҩа-транспорттә хҭысқәа 
123. Урҭ ирыхҟьаны иҭахеит 35-
ҩык, ахәрақәа роуит 41-ҩык. Иаҳа-
рак амҩа-транспорт машәырқәа 
ахьыҟало Гагратәи, Гәдоуҭатәи ара-
ионқәа рҟны ауп. Аҳасабырбатә 
аамҭала уаҟа ам ҩа-транспорттә 
хҭысқәа 48-34 ҟалеит хазы-ха-
зы. Абри аамҭала Гагра иаарԥшын 
амҩаҿы аныҟәара аԥҟарақәа ре-
илагарақәа 9383, Гәдоуҭа – 3603. 

 d Ари аԥхын азы аԥсуа рок-гәыԥ 
«Tom sguare» ахәаԥшцәа ирыдыр-
галеит «Амцаҳәаҩ» ҳәа хьӡыс из-
моу рашәала иҭыху аклип. Иара 
YouTube рхатә даҟьаҿы иӡыр-
гоуп. Аԥсышәала иҩу арок ашәа 
иахылҿиааит ари аматериалгьы.  

Арок Аԥсны аибашьра ҟала-
анӡагьы иҟан, аԥсуа музыкантцәа 
рҽазԥыршәон уи аԥҵара, аха ха-
зы арок-гәыԥ ҳәа иҟамызт. Аԥсны 
зҽаԥсазтәыз артист Џьамбул Жор-
даниа еиҭеиҳәоит, арок ҳтәылаҿы 
еиҳарак аларҵәара аиуит 80-тәи 
ашықәсқәа раан. Акассетақәа ан-
цәырц ауаа иаҳа игәцараркит. 

«Уи сара сқәыԥшраа аамҭа акәын, 
14-15 шықәса схыҵуан. Апластин-
кақәа рахьынтә акассетақәа рахь 
ҳаниас, иаҳа имариахеит ашәақәа 
рҭаҩра, ауаагьы дара-дара еимыр-
до иалагеит. Сашьа арок ашәақәа 
зныз акассетақәа анысзааига, изакәи 
ари агитарақәа рыбжьы иго сҳәан, 
исыдсымкылеит аханатә. Аха нас, 
бзиа избеит. Арок аҟазшьа иҿацаӡа 
апарпыл џьыка еиԥш иҟоуп», -  еиҭе-
иҳәоит Џьамбул. 

Усҟан Џьамбул Жорданиа Очам-
чыра дынхон. Арок агьама аник, 
егьырҭ ашәақәа зегьы ицәымыӷӷхо 
далагеит. Ақалақь аҿы уамак  иа-
зыӡырҩуаз дыҟамызт, х-ҩык аиҩыз-
цәа, амузыка абзиабаҩцәа, Алек-
сандр Шьоууеи, Леонид Мельникови, 
иареи рыда. Џьамбул уи аамҭаз аму-
зыка аҩра далагахьан. Аиҩызцәа иа-
дырҳәон, аха ауаа рахь ицәырым-
гакәа. Ашьҭахь Александри Џьамбули 
Аҟәа амузыкатә ҵараиурҭа еицҭа-
леит.  

«Убри аамҭаз иҟалеит ансам-
бльқәа рацәаны. Зегь реиҳа зыхьӡ 
нагаз «Аԥсны-67», ансамбль «Дад» 
Заур Зыхәба дызхагылаз. Нас Бо-
рис Џьопуеи Валери Багаҭелиеи 
рансамбльқәа цәырҵит. Уи ашьҭахь 
Омар Сангәлиа ихатә ансамбль 
еиҿикааит. Иаргьы арок дыхәмару-
ан, аха иҿацаӡа абжьы зыргоз ан-
самбль ыҟаӡамызт. Сара уи аамҭаз 
ҩба-хԥа ашәа аԥҵаны исыман арок 

ахкы ала, аха иахьцәырызгоз сы-
маӡамызт», -игәалаиршәоит Џь.Жор-
даниа аибашьра ҟалаанӡатәи аамҭа. 

Раԥхьатәи арок-ансамбль ҳәа 
Аԥсны ицәырҵыз агәыԥ «Нарҭ» ауп. 
Уи алахәылацәа Ҭемыр Сымсым, 
Асҭамыр Бганба, Ҭамаз Агәмаа роуп 
ра ԥхьа аԥсышәала арок ашәақәа 
аԥ ҵаны ауаа идзырҳаз. Аха урҭ ра-
цә амыт, еиҳарак ирҳәоз атәым бы-
з  шәала ажәытә рок акәын. 

Уи нахыс ицәырҵит даҽа гәыԥк 
- Борис Саакиан дызхагылаз. Урҭ 
рхатә ашәақәа рҳәон, аха урыс быз-
шәала. Аԥсышәала раԥхьатәи арок- 
концерт ҟазҵаз агәыԥ «Аихауардын» 
ауп, Џьамбул Жорданиа дызхагылаз. 
«1996 шықәса рзы «Аихауардын» 
ҳәа ансамбль еиҿаҳкааит. Наур Ху-
пориа вокалистс дҳаман. Владимир 
Ураков агитараҿы дыхәмаруан. Ар-
тур Калаиџьан адаулқәа рҿы дыҟан. 
Сара абас-гитараҿы сыхәмаруан. 
Аурыс драматә театр аҿы аконцерт 

ҟаҳҵеит. Аԥхьатәи сара сашәақәа, 
арок ашәақәа хәба раҟара, уб-
ра иаҳарҳәеит. Егьырҭ зегьы урыс 
ашәақәан. Наур иаԥиҵаз ракәын. 
Даара ибзианы ирыдыркылеит ауаа. 
Атеатр азна ауаа ҳаман. Уи нахыс 
ҩынтәҟа ҳақәгылеит ауп, уаҳа иа-
муӡеит», - еиҭеиҳәоит Џьамбул.

Иара игәаанагарала арок Аԥсны 
аҿиара бзиа аманы иҟалеит Аҟәатәи 
аҿар рыҩны анаартха ашьҭахь. 
Џьамбул агитара арҵаҩыс уаҟа аус 
иуан. Уи аамҭаз аҿар ззыӡырҩу-
аз Metallica, Виктор Цои иашәақәа 
ракәын. Ирацәаны ахәыҷқәа агита-
ра иаднаԥхьало иалагеит. «Агитара 
агьама узыркыҵәҟьо арок- му зыка 
ауп. Ирмарианы агитара унарҵоит. 
Агәацԥыҳәара унаҭоит ахәмарра-
зы. Шықәсык иалагӡаны ансамбль 
аиҿкаара ҳалшеит. Сара агита-
ра акәын идсырҵоз, аха ансамбль 
аԥышәа сымамзи, «Аихауардын» 
иаҭынхаз аинструментқәагьы снапаҟ-
ны иҟан. Ахәыҷқәа идсыркит. Мар-

колиаа аишьцәа, Алхаси Алмасхани 
раб аелектрогитара рзааихәеит. Ан-
ри Гәымба, Марколиаа уи аамҭаз ан-
самбль аҿы ахәмаршьа агьама ркит. 
Ҩбаҟа-хԥаҟа концерт дсырҟаҵе-
ит. Аҿар рыҩны имҩаԥнагоз аусна-
гӡатәқәа зегьы ирылахәын аҟынтә 
аԥышәа бзиа дырҳаит. Урҭ ирҿырҵа-
ауа иалагеит ирышьҭанеиуаз аҷкәын-
цәагьы. Ҳуада мацараҟны быжь-ан-
самбльк иит», - еиҭеиҳәоит Џьамбул. 

Аҿар рыҩны ауада аҟны иит арок-
гәыԥ «Ашьхардац». 2004 шықәса 
рзы, Анри Гәымба, аишьцәа Марко-
лиаа, Анзор Баркаиа, Џьамбул Жор-
даниа зланы ҿыц еиҿкаахаз агәыԥ 
аконцерт мҩаԥысит. Џьамбул иусу-
ратә уадаҿы иахьагьы икыдуп усҟан 
иҟаҵаз афиша. Аконцерт ахы инар-
кны аҵыхәанӡа арок ашәақәа ма-
царала еиҿкаан, ԥсышәала мацара. 

Уи аамҭаз Аԥсны арок-гәыԥқәа 
аны рацәаха, 2005 шықәса рзы 
раԥхьаӡа акәны еиҿкаан арок-фе-

стиваль. Анаҩс иара еиҭа хышықәса 
инеиԥынкыланы имҩаԥысуан, аха 
уаҳа анарха аимуит. «Афестивальқәа 
рҿы ҳақәгылон акәымзар, ҳхатә кон-
церт знык ада иаҳзыҟамҵеит. «Ашь-
хардац» иахьагьы иҟоуп, аха аму-
зыкантцәа ҳҽааизганы ҳахәмарӡом. 
Доусы хазы-хазы аус ҳуеит. Даара 
ибзианы ирызҳаит агәыԥ алахәы-
лацәа. Сгәы рыладууп зегьы. Анри 
Гәымба астудиа анааирт, ҩашәак 
анаҳҵеит - «Анцәеи ауааи», «Ахьча 
Сакьеи». Уи ажәлар ражәақәа рыла 
иҩуп, аха ҳара арок вариант ҟаҳҵе-
ит», - иҳәоит Џьамбул.  

Агәыԥ «Ашьхардац» инаныгӡоз 
ашәақәа рахьтә, Џьамбул иажәақәа 
рыла иаԥҵаз рҟнытә еиҳарак ала-
рҵәара аиуит «Акаҷбеи», иара убас 
«Аураашьа».

Иара иазгәеиҭоит иахьагьы арок 
«дшазгагоу». Уи еиуеиԥшым ажан-
рқәа рахьынтә амелодиа змоу, аҵа-
кы змоу ахь иаҳа ихоит. «Сара ус 
баша ажәақәа сырзыҟаӡам. Ажәа 
аҵакы амазароуп, ауаҩы игәаҵанӡа 
инеиуа иҟазароуп. Еиҳарак афило-
софиатә ҵакы змоу роуп бзиа избо. 
Иахьа арок акәым, аестрадатә ҟаза-
ра Аԥсны даара иԥсыҽуп. Аҿар ыҟо-
уп, аха урҭ еидызкыло дыҟам», - иаз-
гәеиҭоит Џьамбул.

2008 шықәса рзы «Ашьхар-
дац» алахәылацәа ааԥхьара рыман 
Санкт-Петербург имҩаԥысран иҟаз 
арок-фестиваль ахь, аха амузыкант-
цәа уахь ицартә еиԥш изыҟамлеит. 
«Аԥсны иҟаз Урыстәылатәи амузы-
кантцәа ирысҭеит ашәа «Аураашьа». 
Анри Гәымба адаул аҿы ихәмарра 
агәыԥ «ДДТ» анапхгаҩы Иури Шев-
чук ианиаҳа, дысзасит. Афестиваль 
ахь ааԥхьара ҳаиҭеит. Аха, усҟан Аҟәа 
ахақәиҭтәра 15 шықәса ахыҵра иаз-
кыз аныҳәа ду аиҿкаараҿы сыҟан, 
цашьа ҳамамызт. Уи иахьагьы сгәы 
иалоуп. Аԥсны амузыка аганахьа-
ла ҳахьӡ ҭнагон ҳцаны иҟалазҭгьы. 
Усҟан ҳмузыка аҩаӡара ҳаракны 
ишьеит иара», - еиҭеиҳәоит Џьамбул.  

Уи аамҭаз Аԥсны қәҿиарала иқә-
гылон даҽа рок-гәыԥгьы – КА-50. Иа-
ра напхгара аиҭон Рустам Харцызов. 
Аха урҭгьы гәыԥк аҳасабала џьаргьы 
иқәгылом, амузыкантцәа ракәзар, ха-
зы-хаз уск-уск иаҿуп. Иаанхаз акык-
ҩбак рхыԥхьаӡараҿы иҟоуп Гәдо-
уҭатәи агәыԥ, «Порты» ҳәа хьӡыс 
измоу. Уи иит 2017 шықәса рзы. Аха-
натә агәыԥ иалан Александр Илен-
ко, Сармат Тигиев, Леван Аиба, анаҩс 
Леван агәыԥ анаанижь, Тимур Бибик 
даарыԥхьеит. 

Александр иҳәоит агәыԥ аԥсы 
ҭаны иҟазарцаз зегь реиҳа ихадоу 
ау аҩы иҟазшьа ауп, нас ауп аҟаза-
ра ангылоу. Агәыԥ уажәы аҩбатәи 
альбом аҭаҩра иаҿуп. Уаҟа иҟало-

ит ашәақәа жәаҩа. Абжьы аус ады-
руларан иҟоуп Урыстәыла. Анаҩс уи 
еиуеиԥшым амузыкатә сервисқәа 
рахь инагахоит. Аҷкәынцәа иҟарҵо 
зегьы гәыблырала иазнеиуеит, уи аус 
бзиа ирбоит.

2023 шықәса рзы «Порты» ыҟан 
Владикавказ арок-фестиваль аҿы. 
Рхатәы шәақәа жәаба уа инаргыӡеит. 
Ауаа ҳаурышьҭыр рҭахымызт, иҳәо-
ит Александр. 

«Уи агәахәара ду ҳнаҭеит, иаҳ з-
ы ӡырҩуазгьы рыла иубон, даргьы 
ишыргәаԥхаз. Аконцерт амҩаԥга-
раҿгьы иумазароуп аԥышәа, ауаа 
унапахьы раагара ус имариам, ақә-
ҿыҭра бзиа умазарцаз урҭ рымаршәа 
ктәуп», - иҳәоит Владикавказ рықәгы-
лара атәы еиҭаҳәауа иара.  

Ари афестиваль иаҳнаҭеит аԥы-
шәа бзиа, иазгәарҭоит амузыкант-
цәа. Сармаҭ Тигиев – аханатә агита-
раҿы дыхәмаруан, аха нас адаул ахь 
диасит. Авидеоурокқәа рыла ихала 
иҵон ахәмаршьа аинструмент ҿыц 
аҿы. Амузыкахь исыхоит, исҭахуп 
ахәмарра, аконцертқәа рҿы ақәгы-
лара, иҳәоит иара. 

Сармаҭ еиҭеиҳәоит зегьы реиҳа 
ихамышҭуа хҭысны ишыҟалаз, иан 
акҿыҩраҿы дгыланы рашәақәа ру-
ак аҳәара дшаҿыз аниаҳа амш. Иа-
разнак еилыскааит уи закә ашәаз, 
агәахәара ду снаҭеит, иҳәоит уи дыԥ-
хашьаԥхаҵо. Ҳҭаацәа даара адгы-
лара ҳарҭоит, рҳәоит аҷкәынцәа. 
Шәызҿу ааныжьны аусура шәца ҳәа 
ҳарҳәом, уи ҳгәы шьҭнахуеит, иаз-
гәарҭоит дара.  

Ҭемыр Аҟәатәи аҿар рыҩны да-
ушьҭымҭоуп, Џьамбул Жорданиа 
иҵаҩ иоуп. Раԥхьатәи игәыԥ «Леги-
он» акәын, уаҟа алахәылацәа рхы-
ԥхьаӡара анеизҳа, иҟалеит ҩ-гәыԥк. Ҭе-
мыр дахьиасыз КА-50 ахьӡхеит. 2020 
шықәса рзы Бибик ааԥхьара иман 
агәыԥ «Порты» ахь ашәақәа рҭаҩразы. 
Уи нахыс уа дагьаанхеит. Убри аан Ҭе-
мыр егьырҭ агәыԥқәа рҿгьы дыхәмару-
еит. «Сара еснагь стильла еиуеиԥшым 
ашәақәа ры  х ә  марра бзиа избон. 
Агәыԥқәа рҿы ахәмарразы ааԥхьара 
сырҭо ианалага, акы саԥсоуп, сырҭа-
хуп азоуп изсыԥхьо сҳәан, ҩба-хԥа 
гәыԥ рҿы сыхәмаруеит», - иҳәоит иара. 

«Порты» ахьӡ ахьынтәаауаа 
 атәы иалацәажәо агәыԥ алахәыла-
цәа  ирҳәоит, аԥсҭазаараҿы аҟаза  р а 
ауаа рахь иназго ракәны ишыҟоу. Ра -
шәақәагьы ҩуп угәаҵанӡа инеиуа. 
Алеқсандр раԥхьатәи иашәа «Ад-
ыд»  иҩит Беслан иҟалаз атерракт 
ашьҭахь. Усҟан иара ашкол аҿы 
аҵа ра иҵон, агәыԥ аԥиҵоит ҳәагьы 
ихгьы иҭамызт. «Иҟалароуп хҭыск 
уԥсҭазаараҿы ма ауаажәларраҿы, 
убысҟан ииуеит ашәагьы», - иҳәо-
ит иара.

Апырпылџьыка еиԥш 
иҿацоу 

Аԥсуа рок – иацы, иахьа

Альбина Жьиба

 d Аԥсуа ибзазараҿы ахьаҵла 
жәытәнатә аахыс аҭыԥ ду аанна-
кылон. Уи иалырхуаз аҩнымаҭәахә 
зегь реиҳа зхаҭабзиара ҳараку, 
анҵыра бзиа змоу рахь иԥхьаӡо-
уп. Иара ахьа ахаҭа аԥсуаа еиу-
еиԥшым аамҭақәа рзы илаганы 
афатә алаҟарҵон, уи иалырхуан 
аҳалуа, ақалмышь, амгьал. Ахьа 
ижәны шәырҵас ахархәара ду 
амоуп.

Иахьа ҳаԥсабара аиқәырхара 
иазҿлымҳау ирбарҭоуп ари аҵла 
хкы – ахьаҵла аныӡаара ахықә ин-
еины ишаахықәгылаз. Хымԥада, аи 
аиқәырхаразы ирацәоуп иҟаҵатәу 
аусмҩаԥгатәқәа.

Абри азҵаара аӡбара иазкны аа-
игәа акультуратә платформа «Гәыма» 
еиҿкаан аусмҩаԥгатә-цәыргақәҵа. 
Уи рыбзоуроуп Аҟәатәи або таникатә 
баҳчеи Аԥснытәи аҳә ынҭқарратә му-
зеии  русзуҩцәа.

Араҟа еиҿкаан афотоцәырг-
ақәҵа. Аԥсны иуԥыло ахьаҵлақәеи, 

ахьа иалху аҩнқәеи рфотоқәа аҭа-
аҩцәа ирбарҭан. Аԥснытәи  аҳә-
ынҭқарратә музеи аусзуҩцәа рнапх-
гарала еиҿкаан ачеиџьыка, астол 
рхиан ахьа иалху  ачыс хаақәа рыла.

Аԥснытәи абнақәа, иҳаҵанакуа 
аҭыӡҭыԥқәа рҿы ахьаҵлақәа рҭагы-
лазаашьа дахцәажәеит Аботаникатә 
институт анапхгаҩы Едуард Гәбаз: 
«Аԥсуаа рзы ахаангьы ахьаҵла 
иԥ шьоу аҵлақәа ирхыԥхьаӡалан, 
аҭәаҵла, аџьҵла, ашыцҵла зегьы 
реиԥш, ахьаҵлагьы  иамҵахырхәон 
ҳажәлар, аха рыцҳарас иҟалаз, 
ашыц ҵлақәа абжеиҳарак шықәӡа-
аз еиԥш, ахьаҵлақәагьы  ақәӡаара 
амҩа инхықәгылеит, аҵарауаа абри 
апроблема аӡбара ҳҽазаҳшәаро-
уп. Уи аҩыза аӡбатәы ҳтәыла ма-
цараҿы акәӡам иахьцәырҵуа. Ари 
адунеи зегьы иахыҵәахьоу акоуп. 
Аҵарауаҩ, апрофессор Сергеи Бе-
биа ари азҵаара аӡбаразы акыр 
атәылақәа  дырҭаахьеит, иҭиҵаауе-
ит ачымазара ихҭанакыз ахьаҵлақәа 
рыхә ышәтәраз имҩаԥырго аусх-
кқәа, агәыӷра ҳамоуп ҳапроблема 
аӡбараҿы иҳахәап ҳәа», –азгәеиҭе-
ит иара.

Аԥсны ахьаҵлақәа ахьеизҳауа 
абна 50000 гектар аҵанакуеит. Еиҳа-
раӡак ахьа-ҵла рацәаны иуԥылоит 
аӡиас дуқәа Гәымсҭа, Кәыдры, Бзыԥ, 

Ԥсоу уҳәа ирыԥну абнақәа рҟны, 
араҟа 5%  инарзынаԥшуа абнара  
ахьаҵла иааннакылон.

Анаукатә усзуҩы, апрофессор 
Сергеи  Бебиа иажәақәа рыла, иахьа 
Аԥсны иҳамоу ахьа-ҵлақәа ачымаза-
ра ихҭанакны иамоуп, убри аҟнытә, 
урҭ реиқәырхаразы агибрид хкқәа 
еихаҳаны апитомникқәа ҟаҵатәуп, 
усеиԥш еихауҳаз ахьаҵла 40 шықә-
са рҟынӡа ашәыргьы унаҭалоит, 
амҿлыхгьы ухы иузархәоит, амала 
нас  иԥхасҭахоит. Кавказ иа  з ҳауеит 
14 хкы инарзынаԥшуа ахьаҵлақәа. 
10 шықәса рахь    тә знык ҳахьа-ҵлақәа 
рҭагылазаа шьаа гәаҭалатәуп, аха ҳа-
ра 1980 шықәса раахыс уи аҩыза 
агәаҭара мҩаԥаҳамгац. Ауаҩытәыҩ-
са ифактор ауп еиҳарак ҳара ҳаԥ-
сабара ыҵазырбго, иааҟәымҵӡакәа 
ахьа-ҵлақәа ԥырҟоит неилыхрада, 
убри аҟынӡа имаҷхеит, иҳампыҵӡаа-
ит ҳҳәаратәы. Ҵыԥх акыр аџьа адба-
ланы иаанаҳкылеит Кәыдры аиҩха-
аҿы 16 гектар, ҷыдала ахьа-ҵлақәа 
реиқәырхаразы.

Зегьы иаҳдыруазароуп, ҳаб-
нақәа рбеиара ала шакәу ҳаԥсҭаза-
ара  шышьақәгылоу, абна иахьчоит 
зегь реиҳа ицқьоу  ҳӡыхьқәа, ҳҳа-
уа», – иҳәеит аҵарауаҩ иқәгылара  
хыркәшо.

 Ари апроблема аӡбаразы, ахьа-
ҵлақәа  реиқәырхаразы ргәаана-
гарақәа рҳәеит амузеи анаукатә 
усзуҩы Жанна Гериеи АБНИЛОС  
анапхгаҩы Витали Леибеи. Аекс-
перт Михаил Қириа  иҳәеит Аԥсны 
ахьа-ҵлақәа зегьы 90% рҟынӡа «оре-
хотворка» ҳәа изышьҭоу ачымаза-
ра иамҽханакны ишыҟоу, уи зыхьыз 
аҵла ашәыр ҿалаӡом. Шамахамзар  
зегьынџьара инаӡахьеит, акызаҵәык 
Тҟәарчалтәи абнақәа  рҿы изызҳа-
уа ахьа-ҵлақәа макьаназы  еибгоуп  
акәымзар. Ԥсыхәак азыӡбамзар, аҽа 
шықәсыкала уанӡагьы  инаӡоит ҳәа 
азгәеиҭеит иара.

Аҵарауаҩ Сергеи  Бебиа игәаа-
нагарала, аҭҵаарақәа инырқәшәоит 
ахьаҵлақәа Аԥсны реиқәырхаразы 
иаԥҵатәуп аплантациақәа   ичма-
заҩым ахьақәа еихаҳаны. «Уаанӡа 
ара аҵла шәышықәса  инеиуазҭгьы, 
иахьа  50 шықәса  роуп иахьынӡа-
неиуа, аха иага ус акәзаргьы, анау-
катә усзуҩцәа, аспециалистцәа зе гьы 
рыхшыҩи рымчи  еилаҵаны ахьа-
ҵла еиқәырханы иааиуа абиԥара 
ираҳҭароуп. Ари иаҩызам ҳара  ҳа-
зиааихьоу ацәырҵрақәа, сгәы иаана-
гоит уигьы ҳаиааиуеит ҳәа», – абас 
иажәа хиркәшеит зегьы реиҳа ари 
апроблема збарҭоу  ҳҵарауаҩ Сер-
геи Бебиа.

Аԥсабара ҳаԥсҭазаароуп

Ахьаҵлақәа 
еиқәырхатәуп

Наира Сабекиа

 d Имҩаԥысит Аԥсны аҵарауаа 
ҿарацәа аҩбатәи рыҭҵаарадыр-
ратә форум. Уи хацыркын абота-
никатә  институт аконференцзал 
аҿы. Амҩаԥгаҩцәа: Адгәыр Цым-
цба, аҭоурыхдыррақәа ркандидат, 
аҭоурых акафедра адоцент: Али-
са Матуа, абиологиатә наукақәа 
ркандидат; Џьамбул Инџьгиа, аҭо-
урыхдыррақәа ркандидат, Аԥс-
нытәи  аҳәынҭқарратә универси-
тет аҭоурых акафедра арҵаҩы.

Афорум еиднакылоит  Аԥсны 
иҟоу аҭҵааратә институтқәа бжьба 
рҵарауаа ҿарацәа.

Аҿарацәа аҩбатәи рфорум аар-
туа, Аԥсны Аҭҵаарадыррақәа Ра-
кадемиа академик Зураб Аџьапуа 
иҳәеит асеиԥш афорум ҩышықәса 
рахь знык ишымҩаԥыргало. Аҵа-
рауаа шәҟынтәи ҳара ҳарзыԥшуп 

аидеиақәа, аҿыцрақәа, аҵарауаа 
Урыстәылантәи иааҳаԥхьалоит,иа  -
ҭаху алшарақәагьы ҳаԥшаауеит», – 
иҳәеит иара.

Академик, афилологиатә нау-
кақәа рдоктор Валентин Кәаӷәа-
ниа иазгәеиҭеит еиҵагылаз аҵарау-
аа ҿарацәа аԥеиԥш бзиа шрымоу. 
«Хымԥада ҳаԥхьаҟа ҳзызхәыцша 
рацәоуп, ҳнаука зчаԥараны иҟоу, 
ԥхьаҟа изгаша  зеӷьыҟам аҵарауаа 
шҳамоу агәра ҳгоит, ԥышәала ауп 
зегь шубо. Идырны ишәымазааит 
шәыдгылара,  ацхыраара шәыҭа-
ра еснагь ҳшазхиоу», – иҳәеит иара.

Аҵарауаа ҿарацәа рыҭҵааратә  

усумҭақәа, разнеишьақәа дырза-
аҭгылеит афизика-математикатә 
наукақәа рдоктор Инварби Екба 
иқәгылараҿ. Иара инаҵшьны иаз-
гәеиҭеит ари афорум ишалахәу ире-
иӷьӡоу аспирантцәа рыҭҵааратә 
усумҭақәа. Раԥхьаӡа акәны аҵарау-
аа ҿарацәа рфорум мҩаԥган 2022 
шықәсазы. Урҭ зегьы еидкыланы 
шәҟәны иҭыжьуп.

Афорум  апленартә еилатәара 
ашьҭахь аҵарауаа ҿарацәа рҽыр-
шеит секциала. Ҩымш ирҭагӡаны 
ирыԥхьеит ажәахәқәа:  агумани-
тартә, ауаажәларратә, абиологиатә, 
афизика-математикатә темақәа 
ирызкны.

Агәахәара унаҭоит аҿарацәа 
иахьрылдыршаз даара аинтерес 
зҵоу аҭҵаамҭақәа рыҟаҵара.

Ҳара хаҭала ҳалахәын Д.Гәлиа 
ихьӡ зху Аԥсуаҭҵааратә институт 
аҟны имҩаԥысуаз ақәгыларақәа.

Ажәахәқәа ҟарҵеит: аҵарауаҩ 
қәыԥш, анаукатә усзуҩы еиҵбы (ар-
хеологиа аҟәша) Дмитри Аҩӡба, 
Инал Гыцба, алитература аҟәша 

аҭҵаарадырратә усзуҩы Елена Са-
лаҟаиа, аҩбатәи акурс аспирант, 
Дауҭ Ҭарба, аҩбатәи акурс аспи-
рант Мадона Ԥлиа, анаукатә ус-
зуҩы аиҳабы.

Урҭ ражәахәқәа аинтерес ду 
рыҵубаауан, ажәахәҟаҵаҩцәа акым-
кәа-ҩбамкәа ирзыӡырҩуаз аҵарау-
аа рызҵаарақәа  рҭак ҟарҵеит.

Иааидкыланы аҿар рфорум аҟ-
ны иҟаҵан 30 инареиҳаны ҭҵаа-
радырратә ажәахәқәа. Урҭ рдырра 
ҵаулақәа аадырԥшит, алитерату-
ра, аҭоурых, афизика, аматематика, 
аԥсабара  ахьчара уҳәа зегьы рҿы.

Н.Санцба

Аԥсны аҵарауаа ҿарацәа аҩбатәи 
рыҭҵаарадырратә форум

Аҵарауаа рфорум

 d Жьҭаарамза 25 рзы Аԥсны 
раԥхьаӡа акәны иазгәарҭоит аҩ-
ныҵҟатәи аусқәа русбарҭақәа рве-
теранцәа Рымш. Ари аныҳәа   аҩ-
ныҵҟатәи аусқәа рминистр Роберт 
Киут ила ишьақәырӷәӷәоуп. 

Аныҳәатә еизара иалагаанӡа аҩ-
ныҵҟатәи аусқәа Рминистрра аила-
заара  1992-1993 шш. Аԥсны жәлар 
Рџьынџьтәылатә еибашьраҿы иҭа-
хази рмаҵуратә уалԥшьа анагӡа-
раан иҭахази рбаҟа амҵан ашәҭ 
шьыҵәрақәа шьҭарҵеит.

Аветеранцәа ирыдныҳәалеит 
Аҳәынҭқарра Ахада ихаҭыԥуаҩ Ба-
дра Гәынба, Ашәарҭадара Ахеилак 
амаӡаныҟәгаҩ  Рауль Лолуа, ахьча-
ра Аҳәынҭқарратә маҵзура аиҳа-
бы Дмитри Дбар, Аԥсны иҟоу Уры-
стәылатәи Афедерациа аҩныҵҟатәи 
аусқәа Рминистрра ахаҭарнакцәа.   

Аныҳәатә усмҩаԥгатә иалаге-
ит аҩныҵҟатәи аусқәа Рминистрра 
аусбарҭақәа рбираҟ ацәыргарал 
еи Аҳәынҭқарратә гимн арҳәара-
леи.  Аныҳәатә еизара иалахәыз 
иддырбеит ҷыдала уи азы иҭыхыз 

адокументтә фильм аҩныҵҟатәи 
аусқәа русбарҭақәа Рветеранцәеи 
урҭ Аџьынџьтәылатәи еибашьраҿы 
рлагалеи иазкын.   

Аҩныҵҟатәи аусқәа рминистр Ро-
берт Киут аветеранцәа дрыдныҳәа-
леит. 

«Ҳара ҳветеранцәа – иуадаҩу 
аԥсҭазааратә мҩа ианысыз, зымчи 
зылшареи зегьы ацәгьоура аҿагыла-
ра иазызкыз ауаа роуп. Иахьа ҳара 
ҳаиҳабацәа, ҳколлегацәа еиҵагыло 
аусзуҩцәа рабиԥара реиҵааӡараҿы 
рлагала дууп. Урҭ рхыԥхьаӡараҿы 
ирацәоуп афырхацәа, Аџьынџь-
тәылатә еибашьраҿы зыԥсадгьыл 
ахьчара зхы ақәызҵаз, иуадаҩыз 
аибашьрашьҭахьтәи  аамҭазы акыр 
зааԥсара дуу амилициа аусзуҩцәа. 
Ҳара ахаангьы иаҳхашҭуам зыԥсҭа-
заара ахҭынҵаны ԥхьаҟатәи ҳԥиԥш 
зыхьчаз», – иҳәеит Роберт Киут. 

Ршьапы иқәгыланы минуҭктәи 
аҿымҭрала иргәаладыршәеит иҭа-
хаз рҩызцәа.

Роберт Киут аԥсуа милициа 100 
шықәса инареиҳаны иахыҵуеит ҳәа 
азгәеиҭеит.

«Аԥсны аҩныҵҟатәи аусқәа Рми-
нистрраҿы аус руеит аҩныҵҟатәи 
аусқәа русбарҭақәа рветеранцәа, урҭ 
русуратә ԥышәа апрофессионализ-

ми афицертә хьӡы-ԥшеи рҿырԥштә-
ны иҟоуп, –  иҳәеит аминистр. – Ҳа-
ра аветеранцәа рыла ишьаҭаркыз 
хра злоу атрадициақәа наҳагӡоит, уи 
иаҳуалԥшьаны иҳаԥхьаӡоит».  

Аҳәынҭқарра Ахада ихаҭыԥуаҩ 
Бадра Гәынба  аҩныҵҟатәи аусқәа 
русбарҭақәа рветеранцәа рзы 
Аҳәынҭқарра Ахада Аслан Бжьаниа 
иҟынтәи адныҳәалара даԥхьеит.   

«Ари аныҳәа аԥҵара акыр зҵаз-
куа, аамҭа иақәшәо усны исыԥхьаӡо-
ит. Ҳара иаҳуал ԥ шь оуп зыԥсҭаза-
ара зегьы ацә гь оура аҿагылареи 
азакәанра ашь ақәырӷәӷәареи ирзыз-
кыз ав е теранцәа ҳаҭырқәҵарала ры-
зныҟәара», – иазгәаҭоуп  адныҳәа-
лараҿы.

Аԥсны аҩныҵҟатәи аусқәа Рми-
нистрра аветеранцәа Рхеилак ахан-
тәаҩы, ԥхьатәара иҟоу амилициа 
аполковник Владимир Џьынџьал 
Аԥсны раԥхьаӡа акәны аҩныҵҟатәи 
аусқәа русбарҭақәа рветеранцәа Ры-
мш азгәарҭоит ҳәа  гәахәарыла дах-
цәажәеит. Иара аветеранцәа зегьы 
аныҳәа рыдиныҳәалеит, ирзеиӷьаи-
шьеит агәабзиара, агәамч, ашықәс-
нҵыра ду, аҭынчреи аизҳазыӷьареи.

 Владимир Џьынџьал Аԥсны ами-
лициа ашьақәгылара аҭоурых иха-
доу апериодқәа дырзааҭгылеит, иа-
ра убас Аԥсны аҩныҵҟатәи аусқәа 
Рминистрра аветерантә еиҿкаара 
аусура далацәажәеит.   Иахьа Аԥс-
ны иҟоуп 1500-ҩык инареиҳаны аҩ-

ныҵҟатәи аусқәа русбарҭақәа рве-
теранцәа. Аԥснытәи аветеранцәа 
адныҳәаларатә цҳамҭа рзааишьҭит 
Урыстәыла тәи Афедерациа аҩ-
ныҵҟатәи ау сқәа рминистр ихаҭыԥу-
аҩ, аста т   с-маӡаныҟәгаҩ Игор Зубов. 

Аԥсны аҩныҵҟатәи аусқәа Рми-
нистрра аветеранцәа – Аԥсны жәлар 
Рџьынџьтәылатә еибашьра илахәыз  
Рассоциациа ахантәаҩы, ԥхьатәара 
иҟоу амилициа аполковник Аслан 
Дгьебиа аибашьра аан аԥсуа жәлар 
ринтересқәа рыхьчаразы зхы иаме-
игӡаз аветеранцәа дрыхцәажәеит. 

«Аибашьраҿы иҭахеит 41-ҩык, 
аибашьрашьҭахьтәи ашықәсқәа рзы 
рмаҵуратә уалԥшьа  анагӡараан – 
72-ҩык. 28-ҩык аҩныҵҟатәи аусқәа 
русбарҭақәа усзуҩцәа «Аԥсны Афыр-
хаҵа» ҳәа ахьӡ ҳарак рыхҵан, урҭ 
рахьынтә 8-ҩык аибашьраҿы иҭа-
хеит, 7-ҩык –рмаҵуратә уалԥшьа 
анагӡараан. 62-ҩык Леон иорден 
ранашьоуп, 113-ҩык – «Агәамшәа-
разы» амедал. 392-ҩык аибашьра 
иалахәыз амилициа аусзуҩцәа 
рҟынтәи 203-ҩык аҳәынҭқарратә 
ҳамҭақәа ранашьоуп», – иҳәеит 
Аслан Дгьебиа.    

 Аԥснытәи рколлегацәа рзана-
аҭтә ныҳәа рыдырныҳәалеит Уры-
стәылатәи Афедерациа аҩныҵҟатәи 
аусқәа Рминистрра аветеран-
тә еиҿкаарақәа рхаҭарнакцәа 
аӡәырҩы. 

Раԥхьаӡа акәны

Аветеранцәа Рымш азгәарҭеит

Ихиоуп 
ахархәаразы

 d Урыстәыла аекономикатә ҿи-
ара Аминистрра ахаҭарнакцәа 
Аҳәынҭқарратә кадастртә пала-
та иаҭааит. Урыстәылатәи аде-
легациа ахада, Урыстәыла ае-
кономикатә ҿиара аминистр 
ихаҭыԥуаҩ Дмитри Вольвач 
дицын Аԥсны Аԥыза-министр 
ихаҭыԥуаҩ, аекономика ами-
нистр Кристина Озган. 

Апалата аиҳабы Ҭемыр Сан-
гәлиа урҭ автоматизациа зызу 
еиҭамҵуа амазара акадастр-ин-
формациатә система аусушьа дир-
беит, – иаанацҳауеит аекономика 
Аминистрра апресс-маҵзура. 

Еиҭамҵуа амазара акадастр 
аԥ ҵаразы аусура хацыркын 
2010 шықәсазы, уи аетапқәа ры-
ла ишьақәгылан, Аԥсны асоциал-
еко номикатә ҿиара ацхырааразы 
Аинвестициатә программа ахарџь 
ала имҩаԥган. 

Уажәы ари асистема аусура 
иазхиоуп, ахархәара иалагоит ак-
тәи аԥхьарала ирыдыркылахьоу 
«Еиҭамҵуа амазара акадастр азы» 
азакәан адкылара ашьҭахь. 

Ари аамҭа илагӡаны еиҿка-
ан амҩанызатә геодезиатә ҳа, 
аус адулан анормативтә база, ац-
ифратә хсаалагаз аҳаиртә фо-
то ҭыхрақәеи аҳаиртә лазертә 
ҭы храқәеи мҩаԥган, апалата ахы-
бра еиҭашьақәыргылан, иахәҭоу 
ахархәагақәа аахәан.

 Аҳәынҭқарратә усбарҭа «Аҳә-
ынҭқарратә кадастртә пала-
та» еиҭамҵуа амазара аобиект -
қәа (ахыбрақәа, аргыламҭақәа, 
еи ҭамҵуа амазаралеи адгьыл-
хәҭақәеи рыла  аилаӡарақәа) 
рышәҟәҭагалара, ареспубли-
ка Аԥсны аҳәаақәа араионқәа, 
ақ  ала қьқәа, ақыҭақәа, ҷыда-
ла ахылаԥшра змоу аԥсабаратә 
ҵакы рақәа (амилаҭтә паркқәеи 
аҳәырԥсаррақәеи), аҳәынҭқарратә 
абнатә фонд адгьылқәа  рҳәаақәа 
рделимитациа (ахсаалаҭыхра) азы 
атехникатә усурақәа рымҩаԥгара-
зы иаԥҵоуп.    

Агуманитартә 
цхыраара

 d  Аԥснынтәи Курсктәи ао б ласть 
ахь идәықәҵаз агуманитартә 
цхыраара иарбоу Урыстәылатәи 
арегион ахаҭарнакцәа ирыҭоуп. 

30 тонна рҟынӡа инаӡо афатә 
аалыҵқәа, аԥатлыкақәа ир ҭоу 
аӡыржәтә, ахатәы гигиена аха-
рхәагақәа уҳәа рыла еилоу агу-
манитартә цхыраара ук раинатәи 
арбџьар мчқәа рқәылара аҟынтәи 
ааха зауз Курсктәи аобласт ауааԥ-
сыра рзы еизыргеит хазхаҭалатәи 
ауааи аиуристтә ҷыдатә хаҿқәеи, 
иара убас ареспублика аҿы аус 
зуа еиуеиԥшым анаплакқәеи 
аиҿкаарақәеи.   

Агуманитартә еидара иацны 
ицаз Аԥсны  аҭагылазаашьа ҷы-
дақәа рминистр Лев Кәыҵниа 
аобласт  хаҭарнакцәа дырԥылеит, 
ахәҭакахьала, аобласт агуберна-
тор ихаҭыԥуаҩ Михаил Горбунов. 
Иара Курсктәи аобласт агубер-
натор Алеқсеи Смирнови ареги-
он ауааԥсыреи рыхьӡала  Аԥсны 
анапхгареи ауааԥсыреи иҟарҵаз 
ацхырааразы иҭабуп ҳәа иҳәеит. 
Аиԥылараҿы агуманитартә усхк 
аганахьала аусеицура азҵаарақәа 
ирылацәажәеит. Иалацәажәеит иа-
ра убас Курсктәи аобласт аҟынтәи 
ахәыҷқәа рреабилитациазы Аԥсны 
рыԥсшьара аиҿкаара азҵаарагьы.   

Аобласт анапхгара рыӡбамҭа-
ла Лев Кәыҵниа арегион агәалар-
шәагатә медал ианаршьеит. 

 d Жьҭаарамза 26-27 рзы Аҟәа 
ихацыркхеит аҩратә марафон. Уи 
ареспублика акәақьқәа зегьы, уи 
анҭыҵ аҟынтәигьы хыԥхьаӡара 
рацәала алахәылацәеи, ахәаԥш-
цәеи, аспорт абзиабаҩцәеи еиз-
нагеит.  Актәи амш азы ахәыҷқәа 
еиԥхныҩлон.

Аҟәа, Амҳаџьырцәа Рыԥшаҳәаҿы 
аиԥхныҩлара официалла аартра 
аҽны уи иалахәыз дрыдныҳәале-
ит Аԥсны Ахада ихаҭыԥуаҩ Бадра 
Гәынба. Уи иазгәеиҭеит ашықәсан 
ари зымҽхак ҭбаау спорттә хҭысны 
ишыҟоу. Уи иалахәыз зегьы ақәҿи-
арақәа рзеиӷьишьеит. 

 Аиԥхныҩрақәа ирылагаанӡа 
амарафон алахәылацәеи ахәаԥш-
цәеи Амҳаџьыраа Рыԥшаҳәаҿы 
инарҭбаау акультура-лахҿыхратә 

программа рзыԥшын.
    Зегьы реиҳа анырра бзиа узҭо 

усмҩаԥгатәны иҟалеит амилаҭтә 
чысхкқәеи аҩи рфестиваль. Амара-
фон асасцәа ибеиоу Аԥсны атради-
циақәеи акультуреи рдунеи аҽагәы-
лахаларазы хра злоу алшарақәа 
рзаԥҵан, ргьамақәа рбар алшон 
хкы рацәала ачысхкқәа, арыжәтә, 

ашәырӡқәа, ажьырӡы уҳәа. Актив-
ла аԥсшьараамҭа ахгара бзиа избо 
рзы аԥышәа змоу аинструкторцәа 
рнапхгарала ахыци ахәымпали ры-
ла ахысраҿы рымчқәа ԥыршәарц 
азы алшара рыман.

  Амузыкатә фестиваль еизнаге-
ит анагӡаҩцәа ҿарацәа. Ахәаԥшцәа 
агәырӷьареи алахҿыхреи зцыз зе-
иӷьаҟам анырра рнаҭеит ари акон-
церт. 

Ахаа-мыхаақәа рыбзиабаҩцәа 
рзы еиҿкаахеит аԥсуа хаа-мыха  а-
хкы – аџьынџьыхәа аҟаҵаразы аҟа-
зара акласс. Аҟазацәа асасцәа ари 
агәырхаага аҟаҵара иаҵоу амаӡақәа 
рзеиҭарҳәон, иара убас урҭ ҿыц 
иҟаҵоу ачыс агьама ддырбон. 

«Шықәсыки бжаки рыҩныҵҟа 
ҳара, Урыстәыла, Ҟазахсҭан, Бело-
руссиа уҳәа егьырҭ атәылақәа рҟын-
тәи алахәылацәа ахәыҷтәы атлети-
катә еиԥхныҩлара адагьы, Аԥсны 
акультурагьы атәы еилыркаарц азы  
ари ахҭыс ҳҽазыҟаҳҵон. 

Иахьа аицлабрақәа рхы ала-
дырхәуеит 13 шықәса зхымҵыц 

ҩышә-ҩык рҟынӡа ахәыҷқәа.  
Шәареи ҳареи иахьа Аԥсны ат-

летика лас аҭоурых аҿиара ҳалахуп, 
убри аан зеиӷьаҟам, убла хызкуа 
аԥшӡарақәа, амш бзиа, аҳауа зҩы-
да, афатә хаа, иааидкыланы агәа-
лаҟазаара аиуразы алшара ҳамо-
уп», –  Аԥсныпресс акорреспондент 
диҿцәажәо, еиҭалҳәеит амарафон 

аиҿкааҩ, «Аҩратә ҭоурых» («Бего-
вая история») аиҿкааҩ, адиректор 
хада Анастасиа Мачульскаиа. 

Амш ахҭыс хада акәны иҟалеит 
ахәыҷқәа реиԥхныҩлара. Уи рхы 
аладырхәит 13 шықәса рҟынӡа 
зхыҵуа 200-ҩык раҟара, Аԥсны, 
Белорусиа, Ҟазахсҭан, Кыргызҭан 
атәылақәа рҟынтәи  аспортсмен 
ҿарацәа.   

6-9 шықәса зхыҵуа аспорт-
сменцәа рыбжьара  1 км. рҟынӡа  
аиԥхныҩлараҿы аиааира ргеит 
Софиа Чаабали Ервин Асланиани, 
аҩбатәи аҭыԥ –  Наала Бессоноваи 
Николаи Савинкини, ахԥатәи аҭыԥ 
ааныркылеит Манана Ашьхаруеи 
Кирилл Макарови. 

10-13 шықәса зхыҵуа аспорт-
сменцәа рыбжьара аиааира ргеит  
Ангелина Рушьчаки Сабри Нанбеи, 
аҩбатәи аҭыԥ ааныркылеит Ана-
стасиа Ковалиоваи Алеқсеи Бон-
дари, ахԥатәи аҭыԥ ааныркылеит 
- Даниел Ҭурқиеи Ерик Асланиани. 
500 м. рҟынӡа инаӡо адистанциа 
ала аҩрақәа зхы рылазырхәыз 5 
шықәса рҟынӡа зхыҵуа ахәыҷқәа 
зегьы агәаларшәагатә ҳамҭақәеи 
амедалқәеи ранашьахеит. 

Адуцәа рыҩнуҵҟа аиԥхныҩлара 
рхы аладырхәит 700-ҩык.

42, 2 километр ахьыбжьаз аи-
ԥхныҩлараҿы аиааира игеит Курск 
ақ алақь аҟынтәи Артиом Маиоров. 
Аҳәса рыбжьара актәи аҭыԥ ааныл-
кылеит Раменское аҟынтәи Ирина 
Шевченко. 

Москватәи аобласт иатәу Артиом 
Цибак 21, 1 километр ахьыбжьаз 
аиааира игеит, аҩбатәи аҭыԥ – Алеқ-
сандр Пирогов (Уфа), ахԥатәи – Бо-
рис Скрипников (Москва). 

Аҳәса рыбжьара актәи аҭыԥ аа-
нылкылеит Татиана Никульина (Сык-
тывкар), аҩбатәи – Наталиа Раваева 
(Аҟәа), ахԥатәи – Ирина Колеснико-
ва (Белгород).

Аиааира згази аԥхьахәқәа заузи 
аҳамҭақәа ранашьара рхы ала-
дырхәт Аԥсны Ахада ихаҭыԥуаҩ 
Ба дра Гәынба, аҿари аспорти русқәа 
рзы Аҳәынҭеилакы ахантәаҩы Ҭа-
рашь Ҳагба, Аҟәа ақалақь ахадара 
аиҳабы ихаҭыԥуаа Асҭамыр Ашәба, 
Леон Кәарҷиа, Аԥсны триатлон Афе-
дерациа апрезидент Борис Барцыц.

Аспорти акультуреи 
рныҳәа

Аҟәатәи аиԥхныҩлара

 d Жьҭаарамза  25 рзы Аҟәа иҟоу 
«Москва Аҩны» аҿы «Атради-
циатә ҭаацәаратә беиарақәа – 
ажәларқәа ракзаара иашьаҭоуп» 
ҳәа хыс измоу Жәларбжьаратәи 
аконференциа мҩаԥысит. 

Аконференциа ахықәкы – ҳа-
амҭазтәи ашәарҭарақәа рҭагыла-
заашьаҿы аҭаацәаратә беиарақәа 
рыхьчареи реимадареи рызҵа-
арақәа рҿы ауаажәларратә ус-
зуҩцәеи, анагӡаратә мчреи, ауахәа-
меи рымчқәа реидкылара ауп. 

Аконференциа еиҿыркааит – 
Аԥсны Аиашахаҵаратә дин иқә-
ныҟәо аҳәса Реидгыла, «Аԥсны 
аҭынчреи асоциалтә иашареи рзы 
анацәа» Рхеидкыла, «Аԥснытәи ату-
ристтә еидгыла», ацхыраара ҟа-
наҵеит Аҟәа иҟоу «Москва Аҩны». 

Апленартә еилатәара рхы ала-
дырхәит Аԥсны адәныҟатәи аусқәа 
рминистр Сергеи Шамба, Аԥсны 
Аҳәынҭқарра Ахада Иусбарҭа 
анапхгаҩы Абесалом Кәарҷиа, Аԥс-
ны иҟоу Урыстәыла ацҳаражәҳәаҩ 
Михаил Шургалин, Аԥсны аиаша-
хаҵаратә уахәама аиҳабы Висса-
рион Аԥлиа, Аԥсны иҟоу Урыстәыла 
аусацуразы Ахаҭарнакра анапх-
гаҩы Владислав Куликов, Аԥсны 
Ауаажәларратә палата ахаҭарнак-
цәа. 

Аусмҩаԥгатә аартуа, Аԥсны аиа-
шахаҵаратә дин иқәныҟәо аҳә-
са Реидгыла ацхантәаҩы Ната-
лиа Дмитриевскаиа иазгәалҭеит: 
«Мраҭашәаратәи алибералтә идео-
логиа ҳҭаацәаратә беиарақәа рахь 
иҵоурам анырра ҟарҵо иалагеит 
90-тәи ашықәсқәа рзы. Уажәы уи 
алҵшәақәа аабарҭоуп. Ҩышықә-
са раԥхьа, Урыстәыла атради-
циатә доуҳа-цәаҩабзиатә беиа-
рақәа рыхьчареи рырӷәӷәареи рзы 
Аҳәынҭқарра Ахада Иусԥҟа анры-
дыркыла ашьҭахь ауп, ҳара ҳидео-
логиа анҳау»,  

Лара лгәаанагарала, Аԥсны 
есымша ауаажәлар рморалтә ҭе-
иҭыԥш иашьаҭаны иҟаз аҭаацәа-
ратә беиарақәагьы убасҵәҟьа ад-
гылара аҭахны иҟоуп.   

«Иахьа адунеи аҿы имҩаԥысуа 
аиҭакрақәа, ахәыҷқәа рира амаҷха-
рала, амилаҭ ргәабзиара аганахьа-
ла ауадаҩрақәа рцәырҵрала, аҿар 
рыбжьара аԥсҭбарақәа рыррацәа-
харала аҭаацәа ринститут аныр-
ра ӷәӷәа арҭоит», –  лажәа иацҵо 
илҳәеит лара.

Абесалом Кәарҷиа атәыла ан-

апхгара рыхьӡара адныҳәала-
ратә цҳамҭа даԥхьеит. Иара иахьа 
ажәлар ракзара иашьаҭаны иҟоу 
атрадициатә беиарақәа ӷәӷәала 
аԥышәарақәа ирхысуеит ҳәа иаз-
гәеиҭеит.  

Абесалом Кәаарҷиа, Аԥснытәи 
Урыстәылатәи аекспертцәа еицхы-
рааны аҭаацәа ринститут арӷәӷәа-
разы амҩақәа рыԥшаара рҽазыр-
шәалоит ҳәа иазгәеиҭеит. 

Аԥсны иҟоу Урыстәыла ацҳа-
ражәҳәаҩ Михаил Шургалин иаз-
гәеиҭеит атәылақәа рыбжьара 
аусеицура Урыстәылеи Аԥсни ру-
ааԥсыра еицырзеиԥшу атрадици-
атә беиарақәа шьаҭаны ишрымоу. 

«Ари даара акраҵанакуеит 
иахьатәи аамҭаз, зегь раԥхьа ир-
гыланы, Мраҭашәара ҳажәларқәа 
зынӡа ирыцәтәыму аҵасқәеи 
ахымҩаԥгашьақәеи анрыднага-
ло. Аԥсны ауааԥсыра реиҳараҩык 
қьырсианцәоуп, иҟоуп аԥсылмантә 
дин ныҟәызгогьы, аха арҭ аҩ-динк-
гьы рҿы ӷәӷәала абарҭ аҿыцлага-
ларақәа мап рцәыркуеит», - иаз-
гәеиҭеит иара.

Аԥсны адәныҟатәи аусқәа 
рминистр Сергеи Шамба акон-
ференциа атема актуалра аҵо-
уп ҳәа иԥхьаӡеит,  еиҳаракгьы уи 
Урыстәыла  «аҭаацәара ашықәс» 
ҳәа иԥхьаӡоу 2024 шықәсазы 
иахьымҩаԥысуа. 

«Урыстәылатәи Афедерациа 
Ахада Владимир Владимир-иԥа 
Путин атрадициатәи адоуҳатәи 
малқәа реиқәырхаразы Аусԥҟа 
инапы аҵаиҩит. Уа иарбоуп 17 

рҟынӡа урыстәылатәи амилаҭтә 
традициақәеи, аетноси, ацивили-
зациеи реиқәырхаразы ихадоу 
апринципқәа. Ари акраҵанакуеит 
Урыстәыла мацараз акәымкәа, аду-
неи ажәларқәа зегьы рзгьы, избан 
акәзар ҳара абарҭ амалқәа, абеи-
арақәа ӷәӷәала аԥышәара ианаҵа-
дыргыло аамҭа ҳҭагылоуп», - иҳәе-
ит Сергеи Шамба. 

Аконференциа алахәылацәа  
еиуеиԥшым  азҵаарақәа иры-
лацәажәеит:

Ҩымш имҩаԥысуаз аконфе-
ренциа рхы аладырхәуит Шьам-
тәыла, Белоруссиа, Узбекисҭан, 
Аахыҵ-Уԥстәыла, Ҟазахсҭан, Быр-
зентәыла, Ермантәыла, Нхыҵ Кав-
каз ареспублиақәа уҳәа Урыстәыла 
егьырҭ арегионқәа рҟынтәи асоци-
ал-культуратә проектқәа реиҿка-
аҩцәа. 

«Москва Аҩны» аҿы имҩаԥы-
сыз апленартә еилатәара ашьҭахь, 
аконференциа алахәылацәа 
ишьҭыхыз азҵаарақәа инарҭбаа-
ны рылацәажәаразы асекциақәа 
рыла рҽеихыршеит.

Ахатә инф.

Жәларбжьаратәи              
аконференциа

Ажәларқәа ракзаара ашьаҭа


